
Ն.Ս.Օ.Տ.Տ. Գարեգին Երկրորդ Ծայրագույն Պատրիարք 
եւ Ամենայն Հայոց Կաթողիկոսի ուղերձը ժողովրդին

Սիրելի՛ հավատավոր զավակներ,
Արցախյան հակամարտության հանգու­

ցալուծման առնչությամբ վերջին ժամերին 
մեր հայրենիքում տեղ գտնող զարգացում­
ները, կայացված որոշումները փոթորկել 
են ամենքիս հոգին։ Մեր հայացքի առջեւ են 
անցնող ավելի քան երեք տասնամյակնե­
րին հանուն Արցախի անկախության պայ­
քարած ու տքնած, իրենց կյանքն ընծայած 
մեր հայորդիները, վերջին 44 օրերի ըն­
թացքում նահատակությամբ իրենց կյան­
քը փառավորած սիրելիները, պատերազմի 
տառապանքը հաղթահարող մեր քաջարի 
արցախահայությունը, այս պահին առաջ­
նագծում անհողդողդ կանգնած ամեն մի 
զինվորն ու հրամանատարը։ Ծանր բաժին 
է ընկել մեզ բոլորիս, բայց նաեւ պատաս­
խանատվություն՝ ի շահ հայրենիքի գործե­
լու սթափ քաջությամբ, հեռատես իմաստու­
թյամբ եւ անսակարկ վճռականությամբ։

Աղոթք է մեր սրտում հանուն համազ­

գային մեր խոհեմության եւ միասնակա­
նության։ Դարավոր մեր պատմության դա­
սերի քաջ գիտակցությամբ եւ ազգային 
միաբանության պահպանման անհրաժեշ­
տությամբ` կոչ ենք անում պահպանել հան­
դարտությունը եւ չտրվել մեզ փոթորկող 
զգացումների անհարկի դրսեւորումներին, 
զերծ մնալ բռնություններից եւ անկար­
գություններից։ Առկա ճգնաժամը պետք 
է իր կարգավորումը ստանա Հայաստա­
նի եւ Արցախի ռազմաքաղաքական ուժե­
րի միասնական ջանքերով։ Սիրելինե՛ր, 
մեր պահվածքը երբեք չպետք է վտանգի 
առաջնագծում խրամատների մեջ իրենց 
սրբազան ծառայությունը քաջությամբ շա­
րունակող զինվորների կյանքը։ Թիկունքն 
այս իրավիճակում առավել քան երբեւէ 
պետք է ամուր մնա, թիկունքում պիտի 
հաստատուն լինեն համերաշխությունն ու 
կայունությունը, որպեսզի կարողանանք 
միասնաբար լուծումներ ու ել քեր գտնել 

հանուն Արցախի ու Հայաստանի, 
հանուն մեր ժողովրդի անվտանգ 
եւ ապահով կյանքի։

Կոչ ենք ուղղում նաեւ Հայաս­
տանի եւ Արցախի իշխանություն­
ներին՝ անհապաղ հիմնավոր եւ 
սպառիչ բացատրություններ ներ­
կայացնել մեր ժողովրդին՝ ի հայ­
րենիս, յԱրցախ եւ ի սփյուռս՝ կա­
յացված որոշումների եւ հայրենի 
մեր երկրի ապագայի վրա դրանց 
ներազդեցության վերաբերյալ։

Մենք խոնարհվում ենք մեր 
հայրենյաց պաշտպանների հաղ­
թական ոգու առջեւ եւ բարձրորեն 
գնահատում ազգիս յուրաքան­
չյուր զավակի անձնվիրումն ու զո­
հողությունը: Մենք հավատում ենք 
մեր ժողովրդի իմաստությանը։

Աստված պահապան մեզ եւ 
մեր հայրենիքին։

Գերագույն հոգեւոր խորհրդի հայտարարությունը

Գերագույն հոգեւոր խորհուրդը, նախագահությամբ Ն. Ս. Օ. Տ. Տ. Գարեգին Երկրորդ 
Ծայրագույն Պատրիարք եւ Ամենայն Հայոց Կաթողիկոսի, հանդես է եկել հայտարարությամբ:

Արցախի Հանրապետությունը արդեն մեկ 
ամիս դիմակայում է Ադրբեջանի զինված 

ուժերի լայնածավալ հարձակմանը, որին բա­
ցահայտ իր մասնակցությունն է բերում Թուր­
քիան՝ ներգրավելով ինչպես միջազգային 
ահաբեկչական խմբավորումների վարձկան 
գրոհայինների, այնպես էլ թուրքական բանակի 
հատուկ ջոկատայինների` մատակարարելով 
գերժամանակակից մեծաքանակ զենքեր: Ադր­
բեջանի ռազմաքաղաքական ղեկավարությու­
նը, այս ընթացքում կիրառելով իր ողջ զինա­
նոցը, այդ թվում եւ միջազգայնորեն արգելված 
զինատեսակները, թիրախավորում է Արցա­
խի բնակավայրերը, նաեւ խնամատարական, 
կրթական, մշակութային եւ պաշտամունքա­
յին նշանակության բազմաթիվ շինություններ, 
ընդհուպ՝ Ստեփանակերտի ծննդատունը, ինչն 

աննախադեպ է՝ անգամ ահաբեկչական խմբա­
վորումների վարքագծի տեսանկյունից: Հայրե­
նիքի պաշտպանության սրբազան պայքարում 
ունենք հարյուրավոր վիրավոր եւ նահատակ 
զինվորականներ, բնակավայրերի հրետակո­
ծության հետեւանքով կան բազում վիրավոր­
վածներ եւ զոհեր խաղաղ բնակչության մեջ։

Արցախի ժողովրդի հանդեպ իրականաց­
ված այս ոճրագործությունների համար Ադր­
բեջանի Հանրապետության նախագահ Իլհամ 
Ալիեւը, ինչպես նաեւ այդ ոճրագործություն­
ներին աջակցող եւ անմիջական մասնակից 
ռազմաքաղաքական մյուս գործիչները պետք է 
կանգնեն միջազգային դատական ատյանների 
առջեւ եւ պատասխանատվության ենթարկվեն 
իբրեւ մարդկության դեմ ուղղված հանցագոր­
ծությունների կազմակերպիչներ։

Գերագույն հոգեւոր խորհուրդը կոչ է անում 
միջազգային հանրությանը, ի մասնավո­
րի ԵԱՀԿ Մինսկի խմբի համանախագահող 
երկրներին, հավատարիմ հակամարտու­
թյան խաղաղ ճանապարհով կարգավորման 
սկզբունքներին, առավել գործնական, ազդե­
ցիկ ու վճռական միջոցներ գործադրել արյու­
նահեղության կասեցման, տարածաշրջա­
նում խաղաղության վերահաստատման եւ 
արցախահայության ինքնորոշման եւ պար­
զապես մարդկանց կյանքի, ապրելու իրա­
վունքի իրացման համար: Արցախի հարցը 
ռազմական ճանապարհով վճռելու, արցա­
խահայությանը բնաջնջելու Ադրբեջանի քա­
ղաքականությունը վերստին փաստում է այն 
իրողությունը, որ Արցախի համար չի կարող 
լինել անվտանգության երաշխիք Ադրբեջանի 
կազմում։

Գերագույն հոգեւոր խորհուրդը բարձրո­
րեն գնահատում է Մինսկի խմբի համանա­
խագահող երկրների հետեւողական ջանքե­
րը՝ ուղղված մարդասիրական հրադադարի 
հաստատմանը եւ պահպանությանը, որը եր­
րորդ անգամը լինելով՝ բացահայտ խախտ­
վում է Ադրբեջանի կողմից: Լիահույս ենք, որ 
Մինսկի խմբի համանախագահողների կող­
մից կգտնվեն արցախյան հակամարտության 
հանգուցալուծման ուղիներ եւ մարդկային ան­
մեղ կյանքերը չեն զոհաբերվի սոսկ աշխար­
հաքաղաքական շահերին: Այսօր Արցախը 
կարիք ունի համայն աշխարհի հումանիտար 
աջակցության։

Աղոթում ենք, որ Տերն օրհնի Հայաստան եւ 
Արցախ մեր հայրենի երկիրը, ամենազոր Իր 
Սուրբ Աջի հովանու ներքո հույսով ու հավատ­
քով զորավոր ու միասնական պահի մեր ժո­
ղովրդին եւ զորացնի բազուկը հայրենյաց մեր 
քաջարի պաշտպանների։

Թող ամենողորմ Աստված խաղաղության 
մեջ պահի համայն աշխարհը՝ զերծ պա­
տերազմի արհավիրքներից, ցավերից ու 
վշտերից։

Ի զորակցություն 
Արցախի՝ 

նվիրատվությունները 
շարունակվում են

Ի զորակցություն Արցախի՝ 
Մայր Աթոռ Սուրբ Էջմիածնում 
շարունակվում են ստացվել 
նվիրատվություններ Հայաս­
տանյայց Առաքելական Սուրբ 
Եկեղեցու աշխարհասփյուռ 
թեմերից եւ համայնքներից, 
որոնք ուղղվում են «Հայաս­
տան» համահայկական հիմ­
նադրամի «Մենք ենք, մեր 
սահմանները. բոլորս Արցախի 
համար» ծրագրին.

— Ռուսաստանի եւ Նոր Նա­
խիջեւանի հայոց թեմից կրկին 
ստացվել է տասը միլիոն ռուբլի։

— երեսունութ հազար յոթ հա­
րյուր ԱՄՆ դոլար տրամադրել է 
մեկ այլ եկեղեցական կառույց։

— Բրյուսելի Սուրբ Մարիամ 
Մագդաղենացի եկեղեցին (Բել­
գիա) հանգանակել եւ փոխան­
ցել է քսան հազար եվրո։

— Մայր Աթոռ Սուրբ Էջմիած­
նի «Փառեն արքեպիսկոպոս 
Ավետիքյան» հիմնադրամի այս 
տարվա ողջ հասույթը՝ յոթա­
նասունյոթ հազար յոթ հարյուր 
քառասուն ԱՄՆ դոլար, որոշ­
վել է հատկացնել Զինծառա­
յողների ապահովագրության 
հիմնադրամին՝ նահատակ ու 
հաշմանդամ զինվորականնե­
րի ընտանիքների կարիքների 
համար։

Գերագույն հոգեւոր խորհրդի ժողով Մայր Աթոռ Սուրբ Էջմիածնում
(10 նոյեմբերի)

Մայր Աթոռ Սուրբ Էջմիածնում, նա­
խագահությամբ Ն.  Ս.  Օ.  Տ.  Տ. 

Գարեգին Երկրորդ Ծայրագու յն 
Պատրիարք եւ Ամենայն Հայոց Կաթո­
ղիկոսի, տեղի ունեցավ Գերագույն հո­
գեւոր խորհրդի արտահերթ ժողով։

Ժողովը բացվեց Ամենայն Հայոց 
Կաթողիկոսի եւ ԳՀԽ-ի անդամների 
համատեղ աղոթքով՝ անցած շաբաթ­
ներին Արցախում՝ Թուրքիայի անմի­
ջական մասնակցությամբ Ադրբեջանի 
կողմից սանձազերծված պատերազմի 
հետեւանքով զոհված քաջորդիների 
հոգիների հանգստության համար։

Ժողովի օրակարգում ընդգրկված 
էին հարցեր՝ արցախյան հակամար­
տության հանգուցալուծման եւ ռազ­
մական գործողությունների դադարեցման 
կապակցությամբ ստեղծված իրավիճակի, 
ինչպես նաեւ Եկեղեցու եւ եկեղեցականու­
թյան հետագա անելիքների վերաբերյալ։

Արցախում տիրող կացության վերաբե­
րյալ տեղեկություններ փոխանցեց թեմի 
առաջնորդ Պարգեւ արք. Մարտիրոսյանը։

Առկա պայմաններում Գերագույն հո­
գեւոր խորհրդի անդամները կարեւորեցին 
համազգային միասնության, սթափության 
եւ զգաստության պահպանումը՝ միեւնույն 
ժամանակ դատապարտելով զգայունու­
թյունների շահարկումները եւ բռնության 
դրսեւորումները։ Անհրաժեշտ նկատվեց, 

որ բոլոր կողմերն իրադարձությունների 
գնահատման եւ հետագա զարգացումնե­
րի առնչությամբ զերծ մնան քաղաքացիա­
կան բախումներ հրահրող, ապակայու­
նացնող հռետորաբանությունից։ Ըստ այդմ 
էլ՝ ընդգծվեց բարդ այս իրավիճակի կար­
գավորման անհրաժեշտությունը միմիայն 

քաղաքական գործընթացներով, իրա­
վասու եւ կարող ուժերի համընդհա­
նուր ջանքերով։ Այս առումով շեշտվեց 
նաեւ Հայոց Եկեղեցու կարեւոր առա­
քելությունը՝ ի նպաստ ազգային համե­
րաշխության ու փոխըմբռնման մթնո­
լորտի զորացման։

Քննարկվեցին զինվորականների, 
վիրավոր զինվորների եւ նահատակ 
մարտիկների ընտանիքների հետ 
եկեղեցականների հովվական աշխա­
տանքի, Արցախի բնակավայրերից 
տեղահանված ընտանիքների կա­
րիքների հոգածությանը եւ հոգեւոր 
խնամքի կազմակերպմանն առնչվող 
խնդիրներ։

Վերջում ժողովականները վերստին 
իրենց աղոթքը բարձրացրեցին առ Աստված՝ 
Արցախ աշխարհի եւ համայն հայության 
անվտանգ եւ ապահով կյանքի համար։

Լրատվական նյութերը՝ 
Մայր Աթոռ Ս. Էջմիածնի 

տեղեկատվական համակարգի

Սկիզբը՝ թիվ 18—20

Անուն եւ հիշատակ թողնելու պատանե­
կան վառ տենչերը հայրենիքից հեռու 

ապրող պատանուն մղում են դեպի Ան­
տիկ աշխարհի աստվածներն ու հռչակա­
վոր բանաստեղծները, դեպի Աֆրոդիտե եւ 
Անակրեոն, որի քնարի անմահ հնչյուննե­
րին արձագանքում էին նրա նոր երգերը: 
Երիտասարդ Պատկանյանը բանականո­
րեն գիտակցում էր, որ անխուսափելի եւ 
ամենազոր մահն իրեն նույնպես տանելու 
է, եւ անողոք ժամանակը մամռոտելու է իր 
գերեզմանն ու խաչը, կորցնելու է իր հետ­

քը: Միակ փրկությունը համարում էր երգով 
անմահանալը, քնարի «ոլորուն ու անուշ» 
երգերով իրեն «անկործան արձան» թող­
նելը: Բանաստեղծը հավատացած էր, որ 
իր քնարն ախորժելի, «մեղմիկ ու քնքուշ» 
ձայն ունի, եւ իր երգերն արժանի են հա­
մընդհանուր պատվի ու արժանավայել մե­
ծարման.

Բայց կուզեի թողնել այստեղ մի արձան,
Որ դարերով մնար ամուր, անկործան…
Ես երգեցի երգ ոլորուն ու անուշ,
Իմ քնարի ձայնն էր մեղմիկ ու քնքուշ,
Մի՞թե այդքան անգութ կլինի Լետա գետ,
Որ անունս անգամ կանե նա անհետ (1, 46)։

Նոր դարաշրջանն անցյալի նման լի էր 
սոցիալական հակասություններով: Բանաս­
տեղծը համոզված էր, որ բախտն է մայրը 
բոլոր չարիքների եւ կյանքի անարդարու­
թյունների: «Գանգատ բախտեն» բանաս­
տեղծության մեջ Ֆրիկի նման նա էլ գան­
գատվում է գլխավոր մեղավորից՝ բախտից, 
հարուստ, բայց տգետ անարժանների վեր 
բարձրանալու եւ արժանավոր գիտուննե­
րի աղքատության, տառապանքի ու հալա­
ծանքների համար.

Ասա՛, խնդրեմ, ինչո՞վ մեղավ այն խեղճ
գիտուն պատանին,

Մի՞թե աղքատ աշխարհ գալը մարդիկ
հանցանք համարին.

Դըդմագլուխ իշխանորդին ինչո՞ւ ի վեր
դասեցավ,

Սոկրատեսի՞ արդյոք լեզվով հանկարծակի
խոսեցավ…

Ահա՛, այսպես չարութենով լցրել ես դու
աշխարհքը,

Մի՞թե չես գալ սարսափանքի՝ տեսնելով քո
արարքը (1, 32)։

Սոցիալական բողոքի թե­
ման նորություն չէր, ոչ էլ 
Պատկանյանն իր արվեստով 
կարող էր մրցել Ֆրիկի կամ 
Սայաթ-Նովայի հետ: Պատ­
կանյանին իսկական բա­
նաստեղծի ճանաչում բերե­
ցին նրա այն երգերը, որոնք 
ազգային զարթոնքի շրջա­
նում անկեղծորեն արտա­
հայտում էին ազգային ինք­
նագիտակցության եկող հայ 
երիտասարդության խոհերն 
ու զգացմունքները: Դրա 
շնորհիվ Պատկանյան բա­
նաստեղծը ձեռք բերեց հա­
սարակական մեծ լսարան:

Ազգային-հայրենասիրական 
երգը

Ազգի եւ ազգության սեփական ըմբռնումն 
ուներ Պատկանյանը, որը դրսեւորվում էր 
հայի ազգային ու մարդկային առանձնա­
հատկությունների համակողմանի բնու­
թագրմամբ եւ ինքնատիպ վերլուծությամբ: 
Կարելի է ասել՝ «Վարդապետարանը»՝ որ­
պես Պատկանյանի ազգային գաղափարա­
խոսության հանգանակ ու գործունեության 
ծրագիր-պատգամախոսություն, սկիզբ 
է առնում հենց առաջին շրջանի՝ մինչեւ 
1862  թ. գրած բանաստեղծություններից 
ու պոեմներից: «Հայ եւ հայություն» (1855) 
բանաստեղծության տողերում նա ռոման­
տիկական հեգնանքով ծաղրում է հայի 
բնավորության դատապարտելի կողմերը եւ 
դրվատանքով փառաբանում նրա մարդկա­
յին նկարագրի գովելի հատկանիշները:

Պատկանյանական հարցադրումները 
հստակ են ու խիստ որոշակի. ո՞վ է հայը, եւ 
ո՞ր հատկանիշներն են նրան բնորոշ. հայ 
լեզվով խոսե՞լը, մականունը -յան մասնի­
կով հանգե՞լը, տոլմա ու փլավ ուտե՞լը, «հայի 
գդակ ու հալավ» հագնե՞լը կամ նման բաներ.

Ո՞վ է հայը, մի՞թե նա է, որ գընում է հայի
 ժամ,

Որ տարենը հաղորդվում է խիստ 
սակավից՝ չորս անգամ,

Որ կյանքումը պաս չի կերել, ծոմ էլ 
պահում է նույնպես,

Հորանջելիս խաչ է կնքում՝ բաց բերանն
 ու երես:

Ո՞վ է հայը, մի՞թե նա է, որ տեսնելիս 
տերտերին

«Օրհնյա ի տեր» պատրաստ ունի ամեն 
րոպե իր բերնին,

Որի համար մեծ ամոթ է, նաեւ մեղք է 
մահացու,

Թե Զատիկի թաթախմանը չուտե 
թերխաշ կարմիր ձու (1, 40)։

Նկատելի է բանաստեղծի հեգնանքը 
զուտ «արտաքին արարմունքով» իբրեւ 
հայ ներկայացողների հանդեպ. կեղծ ազ­
գասիրությամբ է քողարկված նրանց հա­
յավնաս կեցվածքը: Նոր ժամանակների 
ձեւամոլ հայությանը Պատկանյանը հա­
կադրում էր լավագույն հայի ի՛ր ըմբռնումը 
եւ հայ պատանիներին կողմնորոշում դեպի 
իդեալական հայը: Ազգությունը արտաքին 
արարմունք չէ՛, եւ անգամ հայ ծնվելը չի 
տալու մարդուն «հայության իրավունք»,— 
զգուշացնում էր բանաստեղծը եւ մատ­
նանշում այն հատկանիշները, որոնցով 
օժտված պիտի լինի կատարյալ հայը: Յու­
րաքանչ յուր հայի գլխավոր պարտակա­
նությունն է հայ հայրենիքի ազատությանն 
ու հայության վերել քին ծառայելը, առանց 
ազգային բացառիկության լայնախոհ հայ­
րենասիրությունը, որից խուսափելը համա­
զոր է ազգադավության.

Թե դու հայ ես՝ հայությունդ պիտի 
հարգես անպատճառ,

Հայաստանը պիտի լինի հուսո աստղ 
քեզ համար,

Օտարինը դու մի՛ ատիլ, մի էլ սիրիր 
կուրորեն,

Բայց դու հայի օգուտները միշտ վե՛ր 
դասիր ամենեն:

Սիրե՛ ազգըդ ոչ լոկ խոսքով, սիրե ինչպես 
քու անձը,

Նորա օգտին, թե պետք լինի, զոհե բոլոր 
քո գանձը,

Մի՛ խնայիր կյանքըդ անգամ, արյունըդ 
բեր նորան զոհ.

Ո՛չ այն հույսով, որ քո ազգը իսկույն լինի 
քեզնից գոհ:

Իստակ սերը չի պահանջում ամենեւին 
տըրիտուր,

Թե տվածը ետ առնվի՝ դորան կասեն 
առեւտուր.

Բայց վա՛յ նոցա որք անըզգա են յուր 
ազգի վիճակին,

Հազա՜ր անեծք նոցա վերա, երնեկ շան 
պես սատակին (1, 41)։

Հայության մեծագույն թշնամին տգիտու­
թյունը համարող Պատկանյանը, որ ամբողջ 
կյանքը նվիրաբերեց նրա լուսավորության 
գործին, մտահոգված էր հայի ազգային 
ինքնագիտակցության բարձրացմամբ եւ 
հատկապես հետեւյալ հիմնախնդիրներով. 
նոր ժամանակների հայը կարո՞ղ է դիմա­
նալ ամենատարբեր նեղությունների ու 
զրկանքների, սովի ու հալածանքի, հարկ 
եղած դեպքում կարո՞ղ է հրաժարվել անձ­
նական ունեցվածքից ու երջանկությունից, 
սիրուհու փոխարեն կարո՞ղ է կրծքին սեղմել 
«միշտ մահառիթ հրացան» եւ սառնասր­
տորեն ու «ծաղրադեմ» դիմավորել սարսա­
փելի մահը.

Դու պատրա՞ստ ես թողնել կայքըդ,
 ծնողք, եղբայրք սիրական,

Սիրելվույդ տեղ կրծքիդ սեղմել միշտ 
մահառիթ հրացան,

Դու պատրա՞ստ ես անվախ երթալ 
թշնամիի սուրի դեմ,

Սարսափելի մահդ տեսնել դու կարո՞ղ ես 
ծաղրադեմ:

Այն ժամանակ քեզ հայ կասեմ….
Իսկ թե փորդ տոլմաներից ու փլավից 

տռաքի,
Հավատացի՛ր, ուտելովըդ օգուտ չես 

բերիլ ազգի (1, 42)։

Պատկանյանի չափածո ստեղծագոր­
ծությունների մեջ, սակայն, հայ հանրու­
թյան վրա գաղափարական ու հուզական 
անմիջական ներգործության առումով 
առանձնանում է հանրահայտ «Արաք­
սի արտասուքը» (1856) (բնագրի վեր­
նագրում առկա է բարբառային «արտա­
սունք» բառաձեւը՝ «ն» բաղաձայնով) 
բանաստեղծությունը՝ ընծայագրված ըն­
կերոջը եւ հավատարիմ բարեկամին՝ 
Գեւորգ Քանանյանին, որի դերը երկրոր­
դական չի եղել «Գամառ-Քաթիպա» ընկե­
րության հիմնադրման ու գործունեության 
մեջ եւ բանաստեղծի կյանքում:

Այս բանաստեղծությունը քնարական բո­
վանդակալից, ազդեցիկ երկխոսություն է՝ 
ծավալված հայոց պատմական անցքերի 
վկա մայր գետի՝ անձնավորված Արաքսի եւ 
«խիզախ, անմիտ պատանի» բանաստեղ­
ծի միջեւ:

ՌԱ­ՓԱ­ՅԵԼ ՊԱՏ­ԿԱ­ՆՅԱՆ (1830—1892)

Սկիզբը՝ թիվ 16—20

Հայրենական մեծ պատերազմում 
ֆաշիստական Գերմանիայի 

դեմ հաղթանակը ձեռք բերվեց մեծ 
զոհաբերություններով։ Կենաց ու 
մահու կռվում իրենց կյանքը չխնա­
յեցին ԽՍՀՄ եղբայրական ընտանի­
քի բոլոր ժողովուրդների զավակնե­
րը։ Զոհվեց ավելի քան 20 միլիոն 
մարդ: Շատերի հետ զոհվեցին նաեւ 
Երեւանի պետական համալսարանի 
բազմաթիվ սաներ՝ դասախոսներ, 
ուսանողներ ու վարչատնտեսական 
աշխատողներ։ Նրանք զոհվեցին 
ռազմաճակատներում մարտական 
առաջադրանքները խիզախորեն 
կատարելու ժամանակ։ Առ այսօր 
հարազատների ու մտերիմների մոտ 
պահպանվում են ռազմաճակատնե­
րից նրանց գրած շատ ու շատ նա­
մակները, որոնք բովանդակում են մեծ 
հայրենասիրություն եւ հավատ գալիք 
հաղթանակի նկատմամբ։ Նամակներում 
համալսարանականներն արտահայտել են 
իրենց նվիրվածությունը հարազատ պե­
տությանն ու ժողովրդին։ Կասկած չի հա­
րուցում այն ճշմարտությունը, որ մարտա­
դաշտում նրանց՝ հայրենիքին նվիրված 
յուրահատուկ հայրենասիրության դրսեւո­
րումն արդյունք էր այն քաղաքական ու 
գաղափարական մկրտության, որ նրանք 
ստացել էին համալսարանում ուսումնա­
ռության տարիներին։ Նրանք ընկան ռազ­
մաճակատներում, բայց թողեցին լավա­
գույն հայրենասերների հիշատակ, որը 
սրբությամբ են պահպանում համալսարա­
նի սաները։

Վերջաբան

Լրացավ Մայր բուհի՝ Երեւանի պե­
տական համալսարանի հիմնադրման 
100-ամյակը, որը մեր ժողովրդի նորագույն 
պատմության կարեւորագույն իրադարձու­
թյուններից է։ Լինելով հայ ժողովրդի 20-րդ 
դարի ամենամեծ ձեռքբերումներից մեկը՝ 
ԵՊՀ-ն, իր գոյության 100-ամյա տարինե­
րին զարգանալով ու հզորանալով, դարձել 
է հանրապետության ուսումնագիտական 
ու կրթամշակութային խոշոր կենտրոն, ակ­
նառու նվաճումների է հասել Հայաստանի 
կենսագործունեության տարբեր ոլորտնե­
րի համար բարձրորակ կադրերի պատ­
րաստման գործում։ ԵՊՀ-ն, ունենալով 
դեռեւս 5-րդ դարում ձեւավորված եւ շա­
րունակվող միջնադարյան համալսարան­

ների՝ Սանահինի ու Հաղպատի (10-րդ դ.), 
Անիի (11-րդ դ.), Գետիկի, Կարսի, Կեչառի­
սի, Գլաձորի, Տաթեւի եւ Կիլիկյան Հայաս­
տանի՝ Սսի, Տարսոնի, Սկեւռայի, Լամբ­
րոնի (11—15-րդ  դդ.) ուսումնակրթական 
հարուստ փորձն ու ավանդույթները, իր 
ստեղծման առաջին օրվանից խորհրդան­
շելով հայ ժողովրդի հոգեւոր վերածնուն­
դը, կարողացավ իր շուրջը համախմբել ոչ 
միայն հանրապետությունում աշխատող, 
այլ նաեւ արտասահմանում կրթություն 
ստացած հեղինակավոր հայ մտավորակա­
նության մեծ մասին, որոնք իրենց կարողու­
թյունները ներդրեցին բարձրագույն կրթու­
թյամբ սերունդներ պատրաստելու, մեր 
երկրի զարգացման, անկախ պետականու­
թյան ստեղծման, կայացման ու հետագա 
ամրապնդման գործում։

Հայտնի է, որ օտար նվաճողների 
արշավանքների եւ մասնավորապես 
պարսկաօսմանյան տիրապետու­
թյան շրջանում Հայաստանում կրթա­
կան գործը խիստ անկում ապրեց։ 
Փակվեցին գրեթե բոլոր դպրոցներն 
ու համալսարանները։ Այս մղձավան­
ջային տարիներին հայ մշակութային 
կյանքը ինչ-որ չափով զարգանում 
էր Հնդկաստանի, Ռուսաստանի, 
Վրաստանի, Ֆրանսիայի եւ այլ երկր­
ների հայ գաղթավայրերում։ Հայ 
մշակույթի եւ դպրոցական կյանքի 
զարգացման համար նպաստավոր 
պայմաններ ստեղծվեցին Արեւե­
լ յան Հայաստանը պարսկական լծից 
ազատագրվելուց եւ Ռուսաստանի 
կազմի մեջ մտնելուց հետո։ Դպրոց­
ներ բացվեցին Թիֆլիսում, Երեւա­
նում, Շուշիում, Ալեքսանդրապոլում, 
Էջմիածնում եւ մի շարք այլ վայրե­

րում։ Արեւելահայ իրականության մեջ հայ 
մշակույթի զարգացմանը հատկապես մեծ 
ծառայություններ մատուցեցին Մոսկվա­
յի Լազարյան ճեմարանը (1815—1918), 
Թիֆլիսի Ներսիսյան դպրոցը (1824—1921) 
եւ Գեւորգյան ճեմարանը (հիմնադրվել է 
1874 թ.)։ Այս հաստատություններն անգ­
նահատելի դեր խաղացին 19-րդ դարում եւ 
20-րդ դարի սկզբին մանկավարժներ, հա­
յագետներ, արեւելագետներ ու այլ ոլորտի 
գիտնականներ պատրաստելու գործում, 
միաժամանակ նպաստեցին եւ հնարավո­
րություն տվեցին հայ երիտասարդությա­
նը հաղորդակցվելու ռուսական եւ արեւմ­
տաեվրոպական մշակույթին, գիտությանն 
ու առաջավոր մտքին։

Շարունակությունը` էջ 5

«Փոքր մարդու» դրաման Երուխանի նովելներում

Երուխանն ունի կերպարների մի մեծ 
խումբ, որ ճակատագրով դատապարտ­

ված է. մեկը զզվանք է հարուցում իր այլան­
դակ քթով, մյուսը՝ իր մեծ սապատով, եր­
րորդն էլ՝ իր ավերված ուղեղով, չորրորդը՝ 
լալկված լեզվով, բայց ապրելու անհագ ծա­
րավով, տաք սրտով, երջանկության ակն­
կալիքներով։ Նրանք հաճախ դառնում են 
ծաղրի, պարսավանքի ու հասարակության 
թեթեւ զվարճանքի առարկան։ Ու քիչ չի 
պատահում, երբ նրանք չդիմանալով կոր­
ծանվում են։

Վերոնշյալ իրավիճակի զոհերից են Երու­
խանի «Կուզը», «Քթի մը պատմությունը» 
նորավեպերի հերոսները։

«Կուզը» նորավեպի հերոսը՝ Կումիկը, 
իր առօրյան անցկացնում էր փոքրիկ խա­
նութում. նպարեղեն էր վաճառում։ «Տաս­
ներկու տարեկանեն ետքը իր ազազուն 
ու ծուռտիկ-մուռտիկ իրանը դադրած էր 

բարձրանալե, լայնանալե, զարգացումի 
բնական օրենքը մեռած էր այդ արարածին 
մեջ, տարիներու բոլորման հետ հարաճուն 
դառնություն մը լեցնելով անոր նեղլիկ սիր­
տին մեջ, եւ ի՜նչ ցավագին ծամածռումով 
դիտած էր իր անիծյալ կուզին անցյալի 
տվայտումը։ Այնքան մանրահոգ քննության 
մը առարկա ըրած էր զայն, որ քսան տա­
րու եղած ատենը արբշիռ ուրախությամբն 
դիտած էր, թե կռնակին այտուցը ալ դադ­
րած էր ուռճանալե։ Այն ատեն անսահման 
սփոփանք մը զգաց, իր կռնակին անհեթեթ 
բեռն ալ այնքան անշնորհք չերեւցավ աչ­
քին, այս համոզումը կազմելե ետքը կար­
ծեց, թե ինքն ալ ամեն մարդու պես, եթե ոչ 
վայելուչ, գեթ ոչ շատ տգեղ մարդ մըն էր» 
(Հայ դասականների գրադարան, Երուխան, 
Եր., 1981, էջ 390)։

Կուզիկը, մի քիչ դրամ հավաքելով, թա­
ղերից մեկի հետ ընկած անկյունում նպա­
րավաճառի խանութ է բացում։ Բնակիչները 
նրանից են ապրանք գնում, որպեսզի կու­
զիկ «խամպուռ պախալը» ապրուստի մի­
ջոց ունենա։ Թեեւ Կումիկը ճակատագրով 
պատժված էր, սակայն դա չէր խանգարում 
վերջինիս ներշնչվել այն երազով, թե իրեն 
էլ է վայել մյուս մարդկանց նման սիրել եւ 
սիրվել։ Հենց այդ ներշնչանքն էր պատճա­
ռը, որ նա սկսեց չափազանց լրջությամբ 
վերաբերվել տասնվեցամյա Էլիզայի չա­
րաճճի սիրո ցույցերին. աղջիկն ուշադիր 
լսում էր նրա ծիծաղաշարժ պատմություն­
ները ու հրճվում՝ չնկատելով կուզիկի վառ­
վող աչքերի կրակը, ոգեւորությունն ու ան­
սովոր ժպիտը։

«Էլիզայի հաճույքն ալ նույն համեմա­
տությամբ կշատանար, երբ կտեսներ կու­
զիկին խայտացումն, մանուկի կամ լավ 
եւս՝ ստրուկի այն ձեւերը, որոնցմով կուզեր 
հրապույր մը ազդել իրեն։ Օր մը, ալ չդի­
մանալով իր չարաճճի աղջկան դրդումին, 
Էլզան ձեռքն հանկարծ տարավ կուզին 
կռնակին»։ Աղջիկն ընդամենը մեկ խոսքով 
արթնացրեց Կումիկին իր երազից եւ ստի­

պեց գիտակցել գեղեցկությունից ու մարմ­
նական վայել չությունից զուրկ լինելու մեծ 
վիշտը, որն ամենամեծ ու ամենաավերիչ 
վիշտն էր ամեն տեսակի վշտերից։

Աղջիկն այդպես էլ չհասկացավ իր 
արարքի կործանարար հետեւանքը։ Կուզի­
կը նման էր կանաչազարդ մարգագետնի 
վրա զբոսնող մարդու, որը հանկարծ ցած 
է գլորվում անդունդից ու ջախջախվում։ 
Թաղեցիների աչքի առաջ հալվում, ինքն իր 
մեջ ամփոփվում, ոսկոր ու կաշի էր դառ­
նում Կումիկը։ «Օր մը տեսան, որ խանութն 
ալ չէր բացված, ձայն չիկա, ստիպվեցան 
կոտրել։ Ներս մտան։ Խամպուռ պախալը 
պառկած էր գետնին, հին բզկտված անկո­
ղինի մը վրա, անշունչ, անշարժ։ Աղեխարշ 
բան էր։

...Խամպուռ պախալը երեսի վրա պառ­
կած էր մերկ, եւ դուրս ցցված կուզին վրա 
ահռելի վերքեր բացված էին» (նույն տե­
ղում, 394)։

Բժիշկ են հրավիրում, որն էլ եզրակաց­
նում է, թե Կումիկն իր վերքերից է մահա­
ցել, սակայն գրողը հավելում է, որ բժիշկը 
սխալվում էր, որովհետեւ «Կումիկը սրտի 
ցավեն մեռած էր»։

Կումիկի կերպարի միջոցով Երուխանը 
փորձում է ցուցադրել, որ տգեղ արտա­
քին ունեցողի հոգում եւս առկա են նուրբ 
ու խոցելի կետերը, զգացմունքայնության 
խորությունը։

Նույն գաղափարն է արտահայտված 
նաեւ «Քթի մը պատմություն» նորավեպում։ 
Աննիկը սարսափում է իրեն սիրահարված 
երիտասարդի մեծ քթից, ընտրում ուրիշին՝ 
հուսահատության մատնելով տղային։ Վեր­
ջինս հարբում է, հուսահատվում կյանքից, 
ճանկռոտում, հարվածներ տեղում սեփա­
կան քթին, մռնչում ու հեծեծում։ Նա դատա­
պարտված է կյանքից եւ իր տեղը չունի այդ 
նույն կյանքում։

«Եթե դասական ռեալիզմը գերազան­
ցապես քննում էր մարդու կեցության սո­
ցիալական ոլորտը, ապա նատուրալիզմը 

թափանցում է բիոլագիական բնազդների 
ոլորտը։ Սա, անշուշտ, որոշ իմաստով նե­
ղացնում է իրականության իմացության 
պատճառահետեւանքային շարժառիթ­
ները, այնուամենայնիվ, գրականության 
մեջ էր բերում մարդկային կեցության հե­
տազոտության մի նոր ասպարեզ՝ հոգե­
կան-զգայական իր անսովոր ռեֆլեքսնե­
րով։ Սոցիալական տիօականի փոխարեն 
գրականության հերոս է դառնում բնա­
կան անհատականը» (Ս. Սարինյան, Հա­
յոց գրականության երկու դարը, Երեւան, 
1988, էջ 304)։

Երուխանը հաճախ էր շրջապատից 
առանձնացնում ֆիզիկական շեղում ունե­
ցող մարդկանց եւ քննության առնում 
նրանց ու հասարակության կնճռոտ, հա­
ճախ ողբերգական հարաբերությունները։

Երուխանին հատուկ են ենթատեքստը, 
քիչ բառերի մեջ մեծ միտք ու հույզ դնելը, 
պատկերը, խոհը, գործողությունը խոր­
քով լցնելը, իսկ այդ ամենին նա հասնում է 
նուրբ դիտողականության շնորհիվ։

«Հյուծախտավորը» նորավեպը նավա­
վար Պետիկի ընտանիքի օրհասական վի­
ճակի պատկերումն է։ Հորդառատ անձրեւի 
տակ, թաց, ցեխոտ սալիկների վրա տքալով, 
թեւատակին օրվա հացը՝ տուն է վերադառ­
նում ուժասպառ նավավարը։ Տխուր մտքերն 
այնպես են գրոհել ուղեղը, որ ո՛չ անձրեւն 
է զգում, ո՛չ ջրափոսերը մխրճվող ոտքերի 
մզմզոցը։ Արդեն չի ուզում տուն գնալ, հա­
զար հոգս ու պակասություն կա այնտեղ, 
երեսունհինգ տարեկան, սակայն արդեն ծե­
րացած կինը, տասնվեցամյա նորաբողբոջ 
աղջիկը՝ Աննիկը, որը կամաց-կամաց մո­
մի պես հալվում, հատնում է։ Ինքը դեռ հի­
սուն տարեկան չկա, բայց այլեւս ապրել չի 
ուզում։ «Աննիկին հազը կեշ է, գիտեմ... ան 
հազը մեր կիտցած հազերեն չէ»,— մտորում 
էր նավավարը՝ անիծելով իր աշխարհ գալը։ 
Փախչում է տնից, մարդկանցից, գինու մեջ 
փորձում խեղդել ցավերը։

Շարունակությունը` էջ 6, 8

Երեւանի պետական համալսարանի մասնակցությունը Հայրենական 
մեծ պատերազմի տարիներին ռազմահայրենասիրական, 

զորահավաքային եւ թիկունքային աշխատանքներին

Սկիզբը` էջ 2
Դիմառնությունը՝ որպես պատկերավոր­

ման արտահայտչամիջոց, նորություն չէր 
մեր ժողովրդական քնարերգության ու միջ­
նադարյան գրականության մեջ. Եղիշեի 
ու Խորենացու, Նարեկացու եւ Շնորհալու, 
Քուչակի եւ Սայաթ-Նովայի ստեղծագոր­
ծություններում եւ «Սասնա ծռեր» էպոսում 
ու հեքիաթներում այն կիրառվել է առատո­
րեն: Հայ նոր գրականության սկզբնավո­

րողներ Աբով յանի ու Ալիշանի 
երկերում եւս այն գործածվել 
է որպես փոխաբերական այ­
լասացությամբ քաղաքական 
իրավիճակներ, մարդկային 
ապրումներ ու հարաբերու­
թյուններ, խոհափիլիսոփայա­
կան մտքեր արտահայտելու 
միջոց:

Ըստ վկայությունների՝ Աբո­
վ յանի «Վերք Հայաստանին» 
իր «Զանգի» հավելվածով 
Դորպատից բանավոր ունկնդ­
րությամբ արդեն ծանոթ էր 
Պատկանյանին: Բայց «Բազ­
մավեպում» տպված Ղ. Ալի­
շանի «Նահապետի երգերի» 
ու մանավանդ «Հրազդան» 
քերթվածի՝ օտար ափերից 
վերադարձած «պանդխտիկ 
Բաբկենի»՝ հայրենի գետի եւ 
նրա ափերի հետ սրտամոր­
մոք զրույցը նրան հաստա­
տապես ծանոթ էր գրավոր.

Ա՛յ Հրազդան, ա՛յ ջուրք 
հայրենիք,

Ա՛յ ափունք, է՞ր կու լայք լռիկ…

Ուրեմն՝ ամենից տպավորիչ 
տպագիր խոսքը Նահապետ — 
Ղ. Ալիշանինն էր, որը նախօ­
րինակ ու ոգեշնչման աղբյուր 
կարող էր լինել Պատկանյանի 

համար, մանավանդ որ կար դեռ 1847 թվա­
կանից Ալիշանի «Բլբուլն Ավարայրի» պոե­
մից եւ Նահապետի մյուս երգերից ներշնչ­
ված լինելու նախադեպը:

1856  թ. գեղարվեստական իսկական 
հայտնություն էր Ռ. Պատկանյանի՝ առա­
ջին դեմքով արտահայտվող բանաստեղծի 
եւ Արաքսի երկխոսությունը, որով Արաքսի 
պղտոր ալիքների մեջ «հին-հին դարուց 
հիշատակ» փնտրող բանաստեղծը հայու­

թյան նոր սերունդների համար մի մտերմիկ 
զրույց էր բացում հայոց պատմական ան­
ցյալի, ներկայի ու գալիքի մասին: Իր «հա­
րազատ ափերից փախչող» մայր գետին՝ 
անձնավորված Արաքսին բանաստեղծը 
տալիս է նրա «դարավոր նիրհը» վրդովող, 
«բյուրավոր ցավերը նորոգող» ճակատագ­
րական հարց.

— «Արա՛քս, ինչո՞ւ ձկանց հետ
Պար չես բռնում մանկական.
Դու դեռ ծովը չի հասած՝
Սգավոր ես ինձ նման:

Ինչո՞ւ արցունք ցայտում են
Քո սեգ, հպարտ աչքերից,
Ինչո՞ւ այդպես փախչում ես
Քո հարազատ ափերից:

Մի՛ պղտորիր հատակըդ,
Հանգիստ հոսե խայտալով,
Մանկությունը քո կարճ է,
Շուտ կհասնես դեպի ծով» (1, 53)։

Հարցումներին հաջորդում են հեղինա­
կի՝ Արաքսի հյուրընկալ ափերը շենացնելու, 
նախկինի պես վարդաստանի ու դրախ­
տավայրի վերածելու ազնիվ ցանկություն­
ները, որոնց ի պատասխան՝ հնչում է հին 
երանելի օրերից, երբեմնի շքեղություննե­
րից զրկված, սիրելիին կորցրած սգավոր 
Արաքսի խոսքը: «Օտար փեսա չուզող» 
այրի կնոջ պես նա այլեւս «ոտից գլուխ չի 
պճնվում» թանկագին զարդերով.

— Խիզա՛խ, անմի՛տ պատանի,
Նիրհըս ինչո՞ւ դարեւոր
Վրդովում ես, նորոգում
Իմ ցավերը բյուրավոր:

Սիրելիի մահից ետ
Ե՞րբ ես տեսել, որ այրին
Ոտից գլուխ պճնվի
Իր զարդերով թանկագին (1, 54)։

Անփարատելի է այրիացած Արաքսի 
կորուստների ցավը. պատմության հոլո­
վույթում կատարվել են իրարահաջորդ 
աղետալի իրադարձություններ, եղել է մա­
նավանդ XVII դարասկզբին Շահ-Աբասի 
կազմակերպած մեծ բռնագաղթը: Դրանց 
հետեւանքով է մի ժամանակ «շքեղազարդ 
հարսի պես» ապրած Հայաստանը խորհր­
դանշող Արաքսն այժմ զրկվել երբեմնի 
«շեն քաղաքներից» ու «ջրամոտ գեղե­
րից», նրա ափերի բնիկ սիրելիներին հիմա 
փոխարինում են եկվոր այլակրոն անհաճո 
օտարները.

Հեռո՜ւ, հեռո՜ւ քշեցին
Բընիկ ազգն իմ հայկական,
Նորա տեղը ինձ տըվին
Ազգ անկրոն, մոլեկան:

Դոցա՞ համար զարդարեմ
Իմ հյուրընկալ ափերը
Եվ կամ դոցա՞ հրապուրեմ
Ճըպռոտ, պըլշած աչերը (1, 55)։

Գիշատիչ ու բռնազավթիչ օտարները 
կոպիտ ուժով խառնշտորել են ողջ տա­
րածաշրջանի բնականոն կյանքը: Բարվոք 
վիճակում չէ նաեւ հարեւան Վրաստանը, 
որի խորհրդանիշը բանաստեղծության մեջ 
Արաքսի «ազգակից գիժ Քուռն» է. թեեւ նա 
էլ է այրի, բայց դատապարտված է ուրիշ 
ճակատագրի, որի օրինակին չի կարող հե­
տեւել հայոց մայր գետը.

Իմ ազգակից գիժ Քուռը,
Թեեւ այրի ինձ նման,
Ստրկորեն կրում է
Գայթակղիչի կուռ շղթան:

Բայց նա ինձ չէ օրինակ,
Ես հայ, հայիս կճանչնամ,
Օտար փեսա չուզելով՝
Ես միշտ այրի կմնամ (1, 54)։

ԺԶ. «Երեքի» դեկլարացիան 
եւ Տերյանը

«Երեքի» դեկլարացիան գրական տար­
բեր հոսանքներից եկող գեղագիտական 
առաջադրույթների համադրություն է. իր 
մեջ ունի ապագայապաշտության` ֆու­
տուրիզմի, պատկերապաշտության` իմա­
ժինիզմի, պրոլետարական մշակույթի` 
պրոլետկուլտի տարրեր: Առաջադրում էր 
հետեւյալ հիմնախնդիրները:

1. Դասական պոեզիայի ժխտում՝ իրենց 
անմիջական նախորդների օրինակով:

2. Իրենցով գրական նոր շարժում 
սկզբնավորելու վստահություն եւ համոզ­
վածություն:

3. Դասակարգային սահմանագիծ եւ 
պրոլետարական կողմնորոշում գրականու­
թյան համար այնպիսի առանցքային հար­
ցերում, որպիսին են ձեւը եւ բովանդակու­
թյունը:

4. Ըստ այդմ` սիրո քնարերգության փո­
խարեն սեռական առողջ բնազդ, հակառակ 
ազգայինի ու հայրենասիրության` պրոլե­
տարական ինտերնացիոնալիզմ:

5. Գրականության մեջ քաղաքային 
ավանդույթների ամրապնդում` ամբոխի 
հարաշարժ երթ, գործարաններ ու կառու­
ցում, քաղաքային միջավայր ու կոլորիտ:

6. Խոսակցական կենդանի խոսքի ու 
հնչերանգի, կյանքի իրական ազդակների 
միջոցով գրական ստեղծագործության թե­
մատիկ, ոճական, լեզվական, կշռույթային, 
տաղաչափական, պատկերային համա­
կարգի թարմացում:

Չարենցը հանդես եկավ դեկլարացիան 

պարզաբանող հոդվածներով՝«Ի՞նչ պետք 
է լինի արդի հայ բանաստեղծությունը», 
«Ապադասակարգային ինտելիգենտը եւ 
դեկլարացիան», «Pro domo sua»:

«Երեքը» Երեւանում եւ հանրապետու­
թյան այլ քաղաքներում կազմակերպեց իր 
գաղափարները տարածող «Շեփորահան­
դեսներ» եւ տպագրեց իր գրական «Բյուլե­
տեն»-ները:

Սա միանգամայն նոր շարժում էր: Գա­
ղափարական հիմքն այս էր. քանի որ հե­
ղափոխությունը հեղաշրջել է աշխարհը, 
նույնը պետք է կատարվի նաեւ արվեստի 
բնագավառում: Կորչի՛ Շեքսպիրը, կորչի՛ 
Պուշկինը, կորչե՛ն Թումանյանը եւ մյուս­
ները...

«Երեքը» թեեւ ո՛չ է ասում իր անմիջա­
կան նախորդներին, բայց դա ավելի շատ 
ժամանակի հովերի բերածն էր, որովհետեւ 
նույն այդ տարիներին Չարենցին թանկ ու 
հարազատ էին ե՛ւ «լուսահոգի» Տերյանը, ե՛ւ 
«մեր խոսքի ամենամեծ վարպետ», «ամե­
նասիրելի պոետ», «նաիրյան խոսքի ավագ 
նահապետ», «վաստակած եւ իմաստուն» 
Թումանյանը:

«Երեքի» դեկլարացիան շարժեց գրա­
կան մեռյալ անդորրը եւ բանավիճային 
հոդվածներով սկզբնավորեց հաջորդա­
բար զարգացող գրական շարժում: Հան­
դես եկան Պողոս Մակինցյանը, Հարություն 
Սուրխաթյանը, Արտաշես Կարինյանը, 
Նիկոլ Աղբալ յանը եւ ուրիշներ: Առավել 
տպավորիչ էր Մակինցյանի «Հայկական 
Բուալոն եւ նրա արբանյակները թվով 
երեք ու կես» գրական ֆելիետոնը: Գրող­
ներն ու քննադատները շատ արագ ճշտե­
ցին իրենց տեղն ու դերը. քչերն էին միայն 

«Երեքի» հետ, շատերը «Երե­
քի» դեմ էին:

Դեկլարացիայի պահանջ­
ները կյանքի կոչելու նպատա­
կով տպագրվեցին Չարենցի 
«Ռոմանս անսեր» պոեմը, 
«Ասպետական» ռապսոդիան, 
«Պոեզոզուռնա» ժողովածուն 
(երեքն էլ 1922-ին), Վշտունու 
«Հուզանք ու զանգ (1923), 
Աբովի «Դանակը բկին» (1923) 
գրքերը, այլոց բազմաթիվ 
գործեր:

«Երեքի» խումբը գոյա­
տեւեց մի քանի ամիս, եւ 
նախկին համախոհները կարճ 
ժամանակ անց դարձան ոխե­
րիմ հակառակորդներ:

1923-ին Չարենցը փորձեց 
նորոգել «Երեքի» գաղափար­
ները եւ ստեղծել «Ավանգարդ» 
վերնագրով ֆուտուրոկոնստ­
րուկտիվիստական մի ամ­
սագիր, բայց համախոհներ 
չգտավ:

1924-ին, Միքայել Մազմա­
նյանի եւ Կարո Հալաբյանի 
համագործակցությամբ, Մոսկ­
վայում տպագրեց «Standard» 
ամսագրի միակ համարը, 
բայց հանրապետության ժո­
ղովրդական կոմիսարների նախագահ 
Ալեքսանդր Մյասնիկյանի հորդորով տպա­
քանակը ոչնչացրեց:

Դրանից հետո նույն Մյասնիկյանը Չա­
րենցին գործուղեց Եվրոպա` աշխարհ տես­
նելու, շփվելու արվեստի համաշխարհա­

յին նվաճումների հետ, որտեղից վերջինս 
վերադարձավ վերափոխված, վերջ տվեց 
անհեռանկար որոնումներին եւ նորոգ դա­
սական արժեքներով լիցքավորված՝ շրջա­
դարձ կատարեց դեպի մոնումենտալ իրա­
պաշտական արվեստը:

Շարունակությունը` էջ 6

ՑՆՈՐԱԿԱՆ ՏԵՐՅԱՆԸ
Տերյանի ծննդյան 135-ամյակի եւ մահվան 100-րդ տարելիցի առիթով

ՌԱ­ՓԱ­ՅԵԼ ՊԱՏ­ԿԱ­ՆՅԱՆ (1830—1892)

Սկիզբը` էջ 3
Հայաստանում եւ  Այսրկովկասում 

բարձրագույն ուսումնական հաստատու­
թյունների բացակայությունն ստիպում էր 
ուսումնատենչ հայ երիտասարդությանը 
ուսումնառության մեկնել Սանկտ Պետեր­
բուրգի, Մոսկվայի, Լայպցիգի, Վիեննայի, 
Բեռլինի, Փարիզի, Ժնեւի եւ եվրոպական 
այլ քաղաքների համալսարաններ, ինչը, 
սակայն, քչերին էր հաջողվում։

Հայաստանում բարձրագույն ուսումնա­
կան հաստատության անհրաժեշտությունը 
19-րդ դարում նշել են Խաչատուր Աբով յա­
նը, Միքայել Նալբանդյանը, Ստեփանոս 
Նազարյանցը եւ շատ ուրիշ երախտավոր­
ներ։ Հայկական համալսարան ստեղծելու 
գաղափարը ջերմորեն պաշտպանել է հայ 
մեծ բանաստեղծ Հովհաննես Թումանյա­
նը։ Նա նշել է, որ անհրաժեշտ է հիմնադրել 
հայկական համալսարան, որտեղ բարձրա­
գույն գիտությունները կավանդվեն հայերեն 
լեզվով։ Սեփական համալսարան ունենալու 
մեր ժողովրդի բաղձանքը իրականացավ 
միայն հայոց պետականության վերականգ­
նումից հետո՝ 1918—1920 թթ.՝ Հայաստանի 
առաջին Հանրապետության տարիներին։ 
Իր գոյության մեկ տարին դեռ չբոլորած՝ նո­
րանկախ Հայաստանի Հանրապետության 
նախարարների խորհուրդը 1919 թ. մայիսի 
16-ին ընդունեց համալսարանի հիմնադր­
ման մասին որոշումը, որով նախատեսվում 
էր հիմնել Երեւանում համալսարան հետեւ­
յալ չորս բաժիններով՝

ա) պատմալեզվաբանական,
բ) տնտեսաիրավաբանական,
գ) բժշկական,
դ) ֆիզիկամաթեմատիկական՝ տեխնի­

կական ստորաբաժանումներով։
1919—1920 ճեմարանական տարում 

առաջին հերթին որոշվեց բացել պատմա­
լեզվաբանական բաժինը։ Քանի որ Երեւա­
նում շենքային պայմաններ չկային նման 
կրթական հաստատություն հիմնելու հա­
մար, ուստի համալսարանի բացման հան­
դիսավոր արարողությունը տեղի ունեցավ 
1920 թ. հունվարի 31-ին Ալեքսանդրապոլի 
(այժմ՝ Գյումրի) առեւտրային դպրոցի շեն­
քում՝ խորհրդարանի փոխնախագահ Ա. 
Սահակյանի, վարչապետ Ա. Խատիսյանի, 
հանրային կրթության եւ արվեստի նախա­
րար Ն. Աղբալ յանի, բարձրաստիճան այլ 
պաշտոնյաների, օտարերկրյա դիվանա­
գետների ներկայությամբ։ Բացման խոսքով 
հանդես եկավ համալսարանի առաջին ռեկ­
տոր, տեսուչ Յ. Ղամբարյանը, ապա ելույթ 
ունեցավ Ն. Աղբալ յանը՝ նշելով. «Չնայած, 
որ մեր երկիրն ավերված է, մեր ժողովուր­
դը աղքատության մեջ, մենք հիմնում ենք 
բարձր կրթարան… Այս համալսարանում 

միտքը լինելու է մատչելի ամենքի համար, 
մտնելը լինելու է հեշտ՝ ելնելը դժվար, ուսու­
մը լինելու է ձրի, գիտությունը պիտի վար­
վի գործնական եղանակով, որ հիմք դրվի 
համայնական գիտական աշխատանքին 
Հայաստանում»։ Այնուհետեւ արարողու­
թյունը վերածվել է տոնախմբության։ Առա­
ջին կիսամյակի դասերն սկսվեցին 1920 թ. 
փետրվարի 1-ից՝ տեւելով մինչեւ մայիս 
ամիսը։ Առաջինը բացվեց պատմալեզվա­
բանական ֆակուլտետը (262 ուսանող, 
32 դասախոս)։ Հանրապետության բուհերի 
առաջնեկի՝ Երեւանի պետական համալսա­
րանի հիմնադրումը բացառիկ իրադարձու­
թյուն էր, քանզի մի քանի հարյուրամյակ­
ների ընդմիջումից հետո վերականգնվեց 
հայ համալսարանական կյանքը։ Հայ երի­
տասարդությունը հնարավորություն ունե­
ցավ բարձրագույն համալսարանական 
կրթություն ստանալու մայրենի լեզվով, իսկ 
օտար երկրներում դեգերող հայ մտավորա­
կանությունը՝ վերադառնալու Հայաստան եւ 
լծվելու հայրենիքի մշակութային կյանքի վե­
րածննդի գործին։

Գնահատելով Երեւանի պետական հա­
մալսարանի հսկայական դերն ու նշանա­
կությունը հայ ժողովրդի եւ Հայաստանի 
համակողմանի զարգացման գործում՝ 
ՀԽՍՀ ժողկոմխորի նախագահ Ալ. Մյաս­
նիկյանը 1923 թ. գրել է. «Մեր կուլտուրայի 
կենտրոնն է կազմելու պետական համալ­
սարանը Երեւանում, նրա համար միջոց­
ներ չպետք է խնայել, ինչպես եւ գրագի­
տության տարածման համար։ Սրանք 
համարժեք եւ կենսական մեծություններ 
են, որովհետեւ համալսարանն այն հնոցն 
է ու լաբորատորիան, որից կենսատու ճա­
ռագայթներ են ցրվում դեպի ծայրերը։ Գիր 
ու ընթերցանություն տարածելու համար 
պետք են լուսավոր գլուխներ, որ կտա 

համալսարանը։ …Ընդհանուր կուլտուրա­
յի զարկերակը բանալու է շարունակ ու 
անընդհատ, եթե առողջ պահվի սիրտը։ 
Համալսարանն այդ սիրտն է»: Երեւանի 
պետական համալսարանի հիմնադրումը 
ցնծությամբ ընդունվեց հայ ժողովրդի կող­
մից եւ առաջ բերեց հսկայական ոգեւո­
րություն ոչ միայն Խորհրդային Հայաս­
տանում, այլեւ նրա սահմաններից դուրս։ 
Արձագանքելով հանրապետության կառա­
վարության եւ նորաստեղծ համալսարա­
նի ղեկավարության հրավերին՝ հայրենիք 
վերադարձան մի շարք տաղանդավոր հայ 
մտավորականներ, մանկավարժ-գիտնա­
կաններ՝ Մոսկվայից, Պետրոգրադից, Թիֆ­
լիսից, Բաքվից եւ եվրոպական երկրներից։ 
Համալսարանում դասախոսական աշխա­
տանքի անցան նաեւ Գեւորգյան ճեմարա­
նի եւ Ներսիսյան դպրոցի մի խումբ ակա­
նավոր մանկավարժներ։ Համալսարանի 
առաջին դասախոսները դարձան հայա­
գիտության ավագ սերնդի ներկայացու­
ցիչներ՝ Հակոբ Մանանդյանը, Մանուկ Աբե­
ղյանը, Ստեփան Մալխասյանը, Երվանդ 
Տեր-Մինասյանը, Գարեգին Հովսեփյանը, 
Սիրեկան Տիգրանյանը, Գրիգոր Ղափան­
ցյանը, Արսեն Տերտերյանը, իրավաբան 
Գրիգոր Չուբարյանը, մանկավարժ-հոգե­
բան Գուրգեն Էդիլ յանը, քիմիկոս Ստեփան 
Ղամբարյանը, բնագետներ Ավետիք Տեր-
Պողոսյանը, Պապա Քալանթարյանը, մե­
խանիկոս Ալեքսանդր Հակոբյանը, բժիշկ 
Վահան Արծրունին եւ ուրիշներ։ Կարճ ժա­
մանակ անց Երեւանի համալսարան հրա­
վիրվեցին Ռուսաստանում եւ Եվրոպայում 
կրթություն ստացած մանկավարժական ու 
գիտական մեծ փորձառությամբ անվանի 
մասնագետներ Հրաչյա Աճառյանը, Լեոն, 
Ցոլակ Խանզադյանը Թադեւոս Ավդալբե­
կյանը, Գրիգոր Արեշյանը, Գեւորգ Ասատու­

րը, Հովհաննես Նավակատիկյանը, Արշակ 
Տոնյանը, Հակոբ Հովհաննիսյանը, Լեւոն 
Ռոտինյանցը, Հարություն Անժուրը, Սպան­
դարատ Կամսարականը, Համբարձում 
Քեչեկը եւ ուրիշներ։ Հետագայում համալ­
սարանի դասախոսական կազմն աստիճա­
նաբար համալրվեց բարձրորակ նոր մաս­
նագետներով։ Երեւանի համալսարանում 
աշխատող դասախոսները Ռուսաստանի 
ու Եվրոպայի առաջնակարգ բարձրագույն 
ուսումնական հաստատություններն ավար­
տած, մի քանի լեզուների տիրապետող, 
մեծ համբավ ունեցող գիտնականներ ու 
մանկավարժներ էին, որոնք, հայրենասի­
րությունից դրդված, գերադասեցին թողնել 
արտասահմանում ստացած բարձր աշխա­
տավարձն ու բարեկեցիկ կյանքը, վերա­
դառնալ սեփական հայրենիք եւ բազմաթիվ 
ծանր ու դժվարին իրավիճակներում դիմա­
նալով զանազան զրկանքների ու փորձու­
թյունների՝ ստեղծել լավագույն ավանդույթ­
ներ ու դաստիարակել մտավորականների 
մի ամբողջ սերունդ։ ՀՀ նախարարների 
խորհրդի 1920 թ. հունիսի 21-ի նիստում 
որոշվեց համալսարանը տեղափոխել 
Երեւան՝ նրան տրամադրելով Երեւանի սե­
մինարիայի շենքը (ներկայիս Սեւ շենքը), 
որտեղ համալսարանի պարապմունքները 
պետք է վերսկսվեին հոկտեմբերի 16-ին, 
սակայն թուրք-հայկական պատերազմի, 
քաղաքական լարված իրավիճակի պատ­
ճառով հնարավոր չեղավ այդ որոշումն 
իրագործել։ Խորհրդային իշխանության 
հաստատման առաջին ամիսներին համալ­
սարանը վերաբացվեց Երեւանում։ Ելնե­
լով այդ իրողությունից եւ հատկապես գի­
տակրթական այդ կարեւորագույն օջախը 
միայն խորհրդային իրավակարգի ծնունդ 
տեսնելու ցանկությունից՝ շուրջ տասնա­
մյակներ շարունակ անտեսվել են առաջին 
հանրապետության օրոք արված ձեռնար­
կումները եւ այդ մասին եղած համապա­
տասխան փաստաթղթերը։ Մինչդեռ որքան 
էլ ակնհայտ էր նորաստեղծ խորհրդային 
իշխանության ատելությունը նախորդի 
հանդեպ, այնուամենայնիվ կարեւորելով 
նրա ստեղծած համալսարանի գոյության 
պատմական փաստը՝ որոշվեց ոչ թե փա­
կել, այլ պարզապես վերակազմել այն՝ հար­
մարացնելով իր շահերին ու խնդիրներին։ 
Այդ է փաստում ՀԽՍՀ առաջին լուսժողկոմ 
Աշոտ Հովհաննիսյանի 1920 թ. դեկտեմբե­
րի 17-ին ստորագրած առաջին իսկ հրա­
մանը՝ «Երեւանի համալսարանի վերակազ­
մելու մասին»։

Շարունակելի

Էդիկ ՄԻՆԱՍՅԱՆ
Պատմական գիտ. դոկտոր, պրոֆեսոր

Դրամատուրգ Թոթովենցը հաճախ էր իր 
պիեսները կատակերգություններ ան­

վանում` հերոսների ճակատագրի նկատ­
մամբ կյանքի սուր ու դաժան կատակը, 
չար խաղը նկատի ունենալով: Սրանից չի 
կարելի ենթադրել, որ նշված ստեղծագոր­
ծությունները կատակերգական ժանրի 
շրջանակներում են:

Ժամանակին «Պողպատի ճաշ» դրա­
ման արժանացել է ժամանակակիցների 
դրական գնահատականներին: «Հայ նոր 
դրաման դեռեւս չի ստեղծվում: Վերջերս 
Վահան Թոթովենցն է ձգտում լրացնել այդ 
բացը…: Պիեսի կառուցվածքի հատկանի­
շը բովանդակության ուժեղ խտացումն է» 
(«Խորհրդային Հայաստան», Երեւան, 1925, 
№105): Դրամայի սոցիալական կոնֆլիկտը 
կապիտալիստների ու բանվորների պայ­
քարն է: Պողպատի տրեստի տերերը եր­
կյուղով են բռնված բանվորական շրջաննե­
րում լայնորեն դրսեւորվող ընդվզումների, 

գործադուլային պայքարի նկատմամբ: 
Բայց միեւնույն ժամանակ տնտեսական 
զիջումների գնալը դեմ է նրանց դասակար­
գային շահերին. դա կնշանակեր ակնհայտ 
նահանջ: «Դեղին սատանայի» քուրմերին 
ու Միացյալ Նահանգների նախագահին այս 
հարցի պատասխանը զրկում է անդորրից, 
ստիպում է լարվել ու հնարներ փնտրել: 
Ստորաբար որոշում են կաշառել բանվո­
րական ունիոնի առաջնորդին: Կաշառվե­
լով նա հաշտություն է քարոզում, իսկ նրա 
արարքը որակվում է որպես ստոր դավա­
ճանություն:

«Պողպատի ճաշը» մարմնավորում է 
միայն արտաքին գործողություն. առանց 
հոգեբանական, զգացմունքային տատա­
նումների չկա մարդ, չկան բնավորություն 
ու ճակատագիր, ի վերջո, չկա նաեւ գործո­
ղություն, որովհետեւ գրականության մեջ, 
հատկապես դրամայում, հասարակական 
տարբեր խավերի կամ դասակարգերի մի­
ջեւ բախումը դեռեւս կոնֆլիկտ չէ, եթե չի 
դառնում նրա ճակատագրի խաղը:

Այս դրամայում առաջին պլան են մղվում 
ժողովրդական ոգին, ուժը, առանձին 
առաջնորդների ուժի տեսությունը մերժ­
վում է: Դրամայի երրորդ արարը, որտեղ 
հանգուցալուծվում են մի շարք բախումներ 
բանվորների ու առաջնորդ Մայըրզի, ոս­
տիկանության ու բանվորների միջեւ, որո­
շակիորեն պարզում է Թոթովենցի աշխար­
հայեցողության առաջադիմական բնույթը, 
գեղարվեստական մտածողության մեջ կա­
տարված բեկումը: Բանվորներ Բիլը, Սամը, 
Ջոնը հեղինակի տրամադրությունների ու 
գաղափարների կրողներն են, որոնք հե­
տագայում հանդես են գալիս նաեւ «Բա­
քու» վեպում:

Բիլը գիտակցում է, որ աշխատանքի ժա­
մերի կրճատումն ու շաբաթականի վրա մի 
քիչ հավելումը հարցի լուծում չեն. գործա­
րանը պետք է բանվորին պատկանի. նա 
չպետք է ստրկական իրավիճակում գտնվի 
անընդհատ սովի, կարիքի ու գործազրկու­
թյան մտրակող սպառնալիքի տակ:

Շարունակությունը` էջ 7

ՎԱՀԱՆ ԹՈԹՈՎԵՆՑԸ ԴՐԱՄԱՏՈՒՐԳ

Երեւանի պետական համալսարանի մասնակցությունը Հայրենական 
մեծ պատերազմի տարիներին ռազմահայրենասիրական, 

զորահավաքային եւ թիկունքային աշխատանքներին

Սկիզբը` էջ 3
Այստեղ ներկայացված են ծովափնյա գի­

նետները, ուր գործից հետո հավաքվում են 
ծովի աշխատավորները, ուր ժխոր է, ծուխ 
է, շարժում կա, ծիծաղ ու երգ, լաց ու պար։ 
Այս խառնիխուռն աղմուկին, հայհոյանքնե­
րին անհողդողդ է միայն երիտասարդ Ալիք­
սանը, որը մի անկյուն քաշված թաղվել է 
մտորումների մեջ։ Ալիքսանի ականջին են 
հասնում այն շշուկները, թե ինչ ունի Ալիք­
սանը, եւ նա սկսում է մտորել, որ մահից 
ավելի լավ բան չկա իրպեսների համար։

Ծայրագույն աղետի մատնված մար­
դը հնարամիտ է լինում։ Նրա բորբոքված 
երեւակայությունը ելք է գտնում՝ արահա­
մարհելով զգուշությունը եւ վտանգավորու­
թյունը։ Ալիքսանը սլանում է փողոցներում, 
հավաքում, թռցնում է ուրիշների ուռկաննե­
րը։ Նրան փող է պետք, Աննիկին՝ բժիշկ, դեղ 
ու հաց։ Նպատակը մեկն է. փրկել Աննիկին 
ամեն գնով։

Աննիկը մեռնում է։ Վշտի մեջ գտնվող 
երիտասարդին ոստիկանները մեղադրում 
են գողության մեջ, փորձում ձերբակալել։ 
Ալիքսանն անսպասելի որոշում է կայաց­
նում. գրկում է մեռած սիրեցյալին եւ դաշույ­
նով ինքնասպան է լինում։

Երուխանի նորավեպերում հանդիպում 
ենք կերպարների, որոնք ապրում են ծայ­
րագույն աղքատության մեջ, սակայն չեն 
կորցնում մարդկային զգացմունքներից 
ամենագեղեցիկը՝ սիրելու ունակությունը։ 
Նրանք թեեւ տառապում են իրենց ապրած 
ամեն մի վայրկայնը, սակայն այդ կյանքի 
աղետի միջից կարողանում են որսալ մի 
փոքրիկ լույսի շող, որի շնորհիվ ուժ են հա­
վաքում ու ձեռնոց նետում այն հասարակու­
թյանը, որը ոչնչացնելու աստիճանի անտե­

սում է նրանց։ Այդ «փոքր» մարդիկ կառչում 
են այդ լույսի փոքրիկ շողին եւ չեն գահավի­
ժում կյանքի անդունդը, այլ շարունակում են 
ապրել՝ իրենց հոգում ունենալով յուրաքան­
չյուր մարդուն բնորոշ ամենասովորական 
զգացմունքներ։

Արտաքին կոպտության, հաճախ անտա­
շության տակ Երուխանի նովելների հերոս­
ներն ունեն նուրբ ու զգայուն հոգի, բաց 
են արտաքին աշխարհի ազդակների գրո­
հի առաջ։ Նրանք միանգամից սիրում են՝ 
բուռն, անձնուրաց նվիրվածությամբ։ Նեն­
գությունն անհասկանալի է նրանց մարդկա­
յին էությանը։ Ուրիշի դժբախտության վրա 
սեփական երջանկությունը կառուցելը հա­
մարում են անթույլատրելի։

Սրտաճմլիկ ավարտ ունի Երուխանի 
«Պստիկ Սեփին պատմությունը» նորա­
վեպը։ Հոգեբանական ներքին հագեցվա­
ծությունը, անսովոր եւ անսպասելի հան­
գուցալուծումը շշմեցնում են հերոսների 
արարքների գեղեցկությամբ եւ անհեթեթու­
թյան սահմանագիծը հատող պահվածքնե­
րի վայրիվերումներով։

Հուլիսյան շնչահեղձ արեւի ներքո արյուն-
քրտինք մտած, բոբիկ ոտքերն այրած, ճեր­
մակ շապիկի ճեղքից մազոտ, լայն կուրծքը 
ցուցադրելով՝ տուն է վերադառնում ոստրե 
վաճառող Սերքոն։ Նրա շարժումների մեջ 
զգացվում է «ըմբշական այն արհամար­
հոտ հովը, որ իր դասակարգի մարդոց վրա 
կնշմարվի առհասարակ»։ Հեղինակն առաջ 
է տանում նկարագրությունը՝ այն հագեց­
նելով կողքից դիտողի մտորումներով։ «Այն 
տաժանելի կյանքը, որ կվարեն այս մարդիկ 
ծովուն վրա, արեւին տակ, փողոցներու մեջ, 
կարծես ավելի կզրոյացնե, կամրապնդե 
անոնց ուժն ու կորովը։ Իրենց բիրտ ու կո­

պիտ կենսավարության մեջ անզգա երջան­
կություն մը կվայելեն, զոր բարձր դասա­
կարգի մարդիկ իրենց հեշտակեցությամբն 
հանդերձ՝ անկարող են գտնել, բացարձակ 
անկարող։ Քիչ մը Աստծո մատը կա, կար­
ծեմ, այս բանին մեջ» (Արեւելք, 1892 թ., թիվ 
2558),— եզրահանգում է գրողը։

Բիրտ ու կոպիտ կենցաղավարությունն 
աղքատության հետեւանք էր։ Նարդո­
սյան թաղի նկարագրությունները բազմիցս 
կրկնվում են այստեղ, սակայն կա մի տար­

բերություն. այստեղ ավելի մռայլ են գույնե­
րը, եւ ավելի վանող՝ իրականությունը։

Երուխանն իր նորավեպերի համար հա­
սարակությունից մեկուսացված, կյանքի 
հատակը նետված անձանց ընտրում է հե­
րոսներ եւ փորձում է բացահայտել նրանց 
աշխարհը՝ հաճախ զուգահեռելով արտա­
քին ծնունդ հանդիսացող ներքին այլանդա­
կությունների միջեւ։ Այդպիսին է «Համրին 
վրեժը» նորավեպը։ Բնությունից խեղված մի 
այլանդակ էակի՝ համրի արտաքինն ուղղա­
կի զզվանք ու սրտխառնոց է առաջացնում։ 
Տարօրինակ է, որ բնության այս այլանդա­
կությունն ընդունակ է զգացմունքներ ունե­
նալ եւ երբ նկատում է, թե ինչ սարսափ է 
պատճառում իր ֆիզիկական ներկայությու­
նը աղջկան, ոխակալ համրը դրսեւորում է 
թերարժեքության բարդույթից դրդված դա­
ժանություն։ Նա մեծագույն հաճույքով նախ 
խեղդում, ապա բզիկ-բզիկ է անում, պատին 
զարկելով՝ ջախջախում է աղջկա կատվին։

Գոյության անհեթեթ գաղտնիքն իր դրսեւո­
րումն է գտել «Եվնիկե» նորավեպում։ Ստվե­
րում ապրող մարդու համար սիրո հայտնու­
թյամբ կյանքը միաձուլվում է տիեզերական 
ներդաշնակության հետ, աշխարհը լցվում է 
գույներով, ստվերները չքանում են, կյանքը 
նորոգվում է հայտնության լույսով։

Սամիկ աղբարն Աստծուց պատժված 
մարդ է՝ խարխլված մարմնով, մեջքի կուզով, 
նա հիշեցնում է ծովից դուրս եկած հրեշի։ 
Մինչդեռ բժշկի խորհրդով ծովային զբոսան­
քի դուրս եկած Եվնիկեն իր կամքից անկախ 
դառնում է Սամիկ աղբարին կյանքի հետ 
կապող միակ օղակը։ Այդ օղակը հանկարծ 
փշրվում է, երբ աղջիկը զզվանքով շուռ է 
տալիս դեմքը։

Շարունակությունը` էջ 8

Սկիզբը` էջ 4
Այդ նպատակով ստեղծեց նոր խմբակ­

ցություն՝ «Նոյեմբեր», որի միջուկը չորս 
գրողներ էին՝ Չարենց, Մահարի, Բակունց, 
Արմեն: 1922—1924 թվականները՝«Երեքի» 
դեկլարացիայից մինչեւ «Standard»-ի ծրա­
գիրը ներառյալ, Չարենցի ձախ որոնումնե­
րի տարիներն են։

Ավելի մանրամասն այս ամենը նկա­
րագրված եւ վերլուծված է իմ «Եղիշե Չա­
րենցը եւ 1920-ական թվականների սո­
վետահայ պոեզիան» (1983) եւ «Եղիշե 
Չարենց: Հայոց բանաստեղծության մայրա­
քաղաքը» (1996) գրքերի մեջ:

Մամուլում պահպանվել է գրական շեփո­
րահանդեսներից մեկի նկարագրությունը: 
Ընթերցողների խուռն բազմության ներկա­
յությամբ քննարկվել է «Երեքի» դեկլարա­
ցիան: Բեմ է բարձրացել Պողոս Մակինցյա­
նը եւ դիմել ներկաներին.

— Հիմա դուք ուզում եք լսել «Երեքի» բա­
նաստեղծություննե՞րը, թե՞ ես ձեզ համար 
Տերյան կարդամ:

Դահլիճը տատանվել է, սկզբում բղավել 
են` Տերյա՜ն, հետո նախապատվությունը 

տվել «Երեքին»: Սա 
նշանակում է, որ Տե­
րյանն արդեն իրենցն 
էր, Տերյանը կար ու 
կար, իսկ «Երեքի» 
բերած նորությունը 
գրավում էր: Սա շատ 
բնական է, որովհե­
տեւ այդ օրերին ամեն 
ինչ գտնվում էր բուռն 
շարժման եւ զարգաց­
ման մեջ:

Մարքսի  անու նը 
շատ եք տալիս եւ քա­
նի որ շատ եք տալիս, 
ուրեմն հերթական ան­
գամ պարտավոր եք 
մտաբերել, որ խորհր­
դային գաղափարա­
խոսո ւ թ յան  հիմ քը 
մարքսիզմ-լենինիզմն 
էր, իսկ գրականու­
թյունը, արվեստն ընդ­
հանրապես, դիտվում 

էր որպես այդ գաղափարախոսության ար­
տահայտություն: «Կուսակցական կազմա­
կերպություն եւ կուսակցական գրականու­
թյուն» հոդվածում Լենինը գեղարվեստին 
վերապահել էր շատ սահմանափակ կա­
խյալություն, ըստ որի՝ գեղարվեստական 
գրականությունը պետք է դառնար համա­
պրոլետարական կուսակցական գործի «մի 
անվակն ու պտուտակիկը»: Սա, իհարկե, 
արվեստի մահն էր:

Տերյանի ժամանակ այսպիսի բան չկար, 
իսկ Չարենցի ժամանակ սա արդեն պար­
տադրա՛նք էր, ո՛չ թե ցանկություն, ընտրու­
թյան հնարավորություն, նախասիրություն, 
այլ գաղափարական պահա՛նջ, կուսակցա­
կան հրամայակա՛ն:

Նորից կրկնեմ` «Մահվան տեսիլ» պոեմը 
Չարենցի հանճարի բարձրագույն արտա­
հայտություններից մեկն է, որ ամենեւին 
էլ չի ըմբռնել Վաչե Պարտիզունին եւ որի 
գրքից էլ փոխանցվել է Ձեր խոսքի մեջ: 
Ավելորդ է երկրորդել ու երրորդել՝ Վաչե 
Պրտիզունին վստահելի աղբյուր չէ:

Նույնը վերաբերում է նաեւ Չարենցի 
«մտքի պատան», «դագաղ — պատյան 

քարե» եւ «դժնյա տառեր» արտահայտու­
թյուններին: Ամեն ինչ պետք չէ բառացի-
տառացի, սոսկ աչքի տեսած նկարչական 
հայելատիպ անդրադարձով հասկանալ, 
խորքի՛ն պիտի նայել:

Նախ Չարենցի համար հայոց միջնադա­
րը՝ տաղերգուներով, պատմիչներով, ճար­
տարապետներով, հոգեւոր երաժշտությամբ, 
միշտ էլ ընդունելի է եղել՝ «Ես իմ անուշ…»-
ից մինչեւ «Գիրք ճանապարհի» եւ հետագա 
շրջանի անտիպ ժառանգությունը: Եթե խո­
րանանք, «Չարենցը եւ հայոց միջնադարը» 
հարցադրումը մի ամբողջ աշխատության 
նյութ է: Միմիայն այս լայն շրջանակի մեջ 
հստակ կերեւա Չարենցի գնահատություն­
ների պատճառահետեւանքային կապակ­
ցությունների շղթան: Դա թողնենք մեկ ուրիշ 
առիթի, իսկ հիմա բացատրեմ հիշյալ արտա­
հայտությունների բուն իմաստը:

Մեր միջնադարն առավել չափով ող­
բի գրականություն է՝ սկսած Խորենացու 
«Ողբ»-ից մինչեւ Նարեկացու «Մատյան 
ողբերգության», Շնորհալու «Ողբ Եդեսիո» 
պոեմները եւ բազմաթիվ անուն ու անա­
նուն տաղերգուների ողբերը, որոնք բո­
լորն էլ պայմանավորված են հայ ժողովրդի 
պատմական ճակատագրով ու հայ մարդու 
հոգեբանությամբ: Ողբը մութ, ծանր ապ­
րումներ է առաջացնում, այդտեղից էլ Չա­
րենցի համապատասխան պատկերները:

Չարենցը գույները մգացնում է նաեւ այն 
պատճառաբանությամբ, որ այդ տարինե­
րին «Զվարթ գիտության» բանարվեստն 
էր նրան համակել, ինչը միտքը տանում էր 
դեպի ուրախ, կենսաթրթիռ պոեզիա: Այս 
արձագանքները գալիս էին միջնադարյան 
Եվրոպայի բանաստեղծական անցյալից, 
որ նորոգվել էր Զիգմունդ Ֆրոյդի իմաս­
տասիրության համակարգում: Հիշենք նրա 
«Զվարթ գիտություն» աշխատությունը: 
Հավելեմ, որ «Զվարթ գիտություն» վերտա­
ռությամբ ծննդյան քառասունամյակի կա­
պակցությամբ արտակարգ ուշագրավ գրա­
ռումներ ունի նաեւ ինքը՝ Չարենցը:

Ոգու տերերի եւ ճորտերի կապակցու­
թյամբ եւս հարցը պետք է քննել պատ­
մականորեն: Չարենցի «Էպիքական լու­
սաբաց» (1930) եւ «Գիրք ճանապարհի» 
(1933/1934) ժողովածուները լի են արվես­

տի փիլիսոփայության անդրադարձնե­
րով: Բավականին շատ են այն ծրագրային 
ստեղծագործությունները, որոնց մեջ Չա­
րենցը մշակում էր նոր արվեստի փիլի­
սոփայությունը: Այդ կապակցությամբ նա 
նաեւ հեռակա երկխոսությունների մեջ է 
մտնում համաշխարհային պոեզիայի այն­
պիսի ներկայացուցիչների հետ, որպիսիք 
էին Գյոթեն, Հայնեն, Պուշկինը, Նարեկա­
ցին, Թումանյանը:

Ձեր հարցի մեջ անդրադարձ կա Չարենց—
Գյոթե կապին, ինչն արդեն քննարկեցինք:

Այս հարցի պատասխանը ցանկանում 
եմ եզրափակել մի դիտարկմամբ: Համաշ­
խարհային գրականության մեջ կա Առաջ­
նորդի, Առաջնորդողի կերպար: Դանտեի 
համար այդպիսին էր Վերգիլիուսը: «Աստ­
վածային կատակերգություն» պոեմը Դան­
տեն սկսում է այսպիսի տեսարանով՝ իր 
կյանքի կեսին (35 տարեկան) նա հայտն­
վում է մութ անտառում եւ մոլորվում: Հու­
սահատության այդ ծանր պահին հայտն­
վում է Վերգիլիուսը եւ լապտերը ձեռքին 
փրկության ճանապարհ ցույց տալիս:

«Մահվան տեսիլ» պոեմում Չարենցն 
իրեն առաջնորդ է ընտրում Դանտեին, 
նրանք՝ «որպես միեւնույն մարդկության եր­
կու տարբեր հասակ», նավարկում են հա­
յոց պատմության ալիքների միջով:

Այդպես՝ իր գրական մուտքի սկզբում Չա­
րենցն իրեն գրական առաջնորդ ընտրեց 
Վահան Տերյանին եւ նրա հետ անցավ իր 
ստեղծագործական ճանապարհի առաջին 
կեսը: «Երեքի» դեկլարացիայով մի կարճ 
ակնթարթ նա ընդվզեց իր առաջնորդի դեմ, 
բայց հոգու մեջ չտապալեց նրա արձանը: 
Եվ երբ անցավ ժխտումի առաջին, ըստ 
ամենայնի ոչ բնածին, այլ ձեւական ալի­
քը, Տերյանի արձանը նրա հոգու մեջ ավելի 
հաստատվեց եւ, իրոք, ամբողջ ստեղծա­
գործական կյանքում ուղեկցեց նրան:

Տերյանն այդպես առաջնորդեց 20-րդ 
դարի ամբողջ հայ պոեզիան: Մտավոր սե­
րունդների ակնածանքն էր ուղղված նրան, 
քանի որ արքայական հայերենի թագակիր 
Առաջնորդն էր:

Դավիթ ԳԱՍՊԱՐՅԱՆ
Բանասիրական գիտ. դոկտոր, պրոֆեսոր

ՑՆՈՐԱԿԱՆ ՏԵՐՅԱՆԸ

«Փոքր մարդու» դրաման Երուխանի նովելներում

Սկիզբը` էջ 5
Բիլը ծիծաղելի ու հնացած է համարում 

Մայըրզի այն պնդումը, թե իբր բանվորու­
թյունը դեռեւս պատրաստ չէ ձեռքը վերցնե­
լու տրեստի կառավարումը: Բիլի կերպարի 
միջոցով Թոթովենցն արտահայտում է իշ­
խանության գրավման ոչ միայն անհրա­
ժեշտությունը, այլեւ հնարավորությունը: 
Դրանով ավելի են ընդարձակվում դրամայի 
սոցիալական ուղղվածության շրջանակնե­
րը: Ամերիկացի բանվորության պայքարի 
նկարագրությամբ Թոթովենցը փորձում է 
կազմակերպված պայքարի գիտակցությու­
նը նաեւ հայրենիք բերել: Այս առումով դրա­
ման լուծում է հեղինակի հղացած սոցիալ-
քաղաքական պրոբլեմատիկան: Դրամայի 
ավարտին բանվորության ու ոստիկանների 
զինված ընդհարումը, կանանց մասնակցու­
թյունը պայքարին ավելի ամբողջական են 
դարձնում դրամայի գաղափարը:

* * *
1925 թվականին լույս են տեսնում Թոթո­

վենցի երկու դրամաները` «Սասմա ծռեր» 
եւ «Նոր Բյուզանդիոն»:

Էպոսի մշակումներից մեկը` Վ. Թոթովեն­
ցի «Սասմա ծռեր» դրաման, էպոսի երրորդ 
ճյուղի ազատ մեկնաբանությունն է: Նրա 
առանցքն է կազմում Դավթի ընդհարումը 
Ձենով Օհանի եւ Սասունի մյուս մեծատուն­
ների հետ:

Ձեռնարկելով հայ ժողովրդական էպո­
սի մշակման գործը` Թոթովենցը ընտրում է 
Դավթի ճյուղի այն հատվածը, որտեղ առա­
վել ցայտունությամբ են հանդես գալիս 
օտար նվաճողների դեմ մղած հերոսական 
պայքարի դրվագները: Դա մանուկ Դավ­
թի հովիվ դառնալու ժամանակից մինչեւ 
Մսրա Մելիքի սպանության շրջանն է: Էպո­
սի նշված հատվածների գեղարվեստական 
մշակմամբ շատ գրողներ են զբաղվել, այդ 
թվում` Հ. Թումանյանը: Վերջինս, հարա­
զատ մնալով էպոսի հերոսականությանը, 
շեշտը դրել է հայրենասիրության ու սոցիա­
լական գաղափարների վրա: Երկու դեպ­
քում էլ բանաստեղծը գեղարվեստական 
լուծում է գտել: Վահան Թոթովենցի համար 
եւս հայրենասիրությունն ու սոցիալական 
պայքարը կարեւոր գաղափարներ են դար­
ձել, սակայն դրամայում գրողը առաջնու­
թյունը տվել է սոցիալական պայքարին: Դա 
բնական էր այն առումով, որ 1925 թվակա­
նը պատմական նշանակություն ունեցող 
սոցիալիստական պայքարի կարեւոր ժա­
մանակաշրջան էր: Աշխատավոր ժողովուր­
դը փորձով հաստատել է իր հզորությունը, 
որն էլ գրողը փորձել է ցույց տալ իր դրա­
մայում: Դրա համար էլ առավել ընդգծված 
ձեւով ներկայացրել է սոցիալական պայքա­
րը: Գրողի պատմական մոտեցման ճիշտ 
սկզբունքի շնորհիվ քեռի Թորոսի, Դավթի 
եւ ժողովրդական խավերի մյուս ներկա­
յացուցիչների կերպարներում (Ավիս, Ասո, 
Վաղո, Ալեւոր եւ ուրիշներ) հարազատորեն 
է հնչում սոցիալական բողոքը: Նշված կեր­
պարներն իրենց հայացքներով, գործու­
նեությամբ հակառակ ճակատ են կազմում 

Ձենով Օհանի եւ նրա ունեւոր համա­
խոհների, ներքին ու արտաքին թշնա­
միների դեմ: Ինչպես նկատում ենք, 
Թոթովենցը Ձենով Օհանի կերպարը 
դիտարկում է հակառակորդ բանակում: 
Արդյո՞ք Մսրա Մելիքի նկատմամբ ունե­
ցած վախը հիմք էր տալիս նրա կերպա­
րի այդպիսի մեկնաբանման: Այս իմաս­
տով ուշագրավ է դրամայի չորրորդ 
պատկերը: Պարտվում է Մսրա Մելիքի 
զորքը, զորականներից շատերը բարե­
կամանում են հայերի հետ: Ձենով Օհա­
նը եւ նրա համախոհները նոր թագավոր 
են ուզում կարգել` համոզված լինելով, 
որ առանց թագավորի՝ աշխարհը չի 
կառավարվի: Այստեղ է, որ Թոթովենցը 
հանդես է բերում նոր մոտեցում: Ժողո­
վուրդն է իր քրտինքի, վաստակի տերը. 
նրան պետք չեն թագավորներ ու հրա­
մայողներ: Դավիթը, Թորոսը եւ նրանց 
կողմնակիցները դեմ են արտահայտ­
վում թագավոր ունենալու գաղափարին: 
Շինական Թորոսը, որ հեղինակի գաղա­
փարախոսն է, ասում է` Մհերի հարստու­
թյունը ժողովրդինն է: Անցած տասնա­
մյակների մտածողությամբ տեսնում ենք 
թեմայի գաղափարական վերաձեւումը 
20-ական թվականների անգութ դասակար­
գային պայքարի դիրքերից.

Պատռում ենք
Այդ առասպելի
Վարագույրը մութ
Մեր մեծ օրերի
Սրերով անգութ 
(Վ. Թոթովենց, Սասմա Մհեր, 
Երեւան, 1925, էջ 4):

Անգութ սրերը պատառոտում էին ոչ 
միայն առասպելները, այլեւ հոգեւոր ու բա­
րոյական արժեքներ, ստեղծագործական 
կենդանի միտքն ու երեւակայությունը: Սո­
ցիալիստական կարգերի հաստատումը, 
սովետական միահեծանությունը հասարա­
կական կյանքի բոլոր բնագավառներում 
առաջ բերեցին ճշմարտության, մարդա­
սիրության, արդարության, մարդակային 
մեծագույն հատկանիշների «ճգնաժամ»: 
Գրականությունը իրականությանն ան­
միջականորեն հարաբերվելու բնույթով 
գտնվում էր այդ ճգնաժամի գլխավոր ճա­
նապարհին: Այդ ճգնաժամն էլ դրամատուր­
գիայի նոր զարգացում էր կանխորոշում, 
քանի որ դրամատուրգայի ամենակարեւոր 
առանձնահատկություններից մեկը ազդե­
ցությունն էր, ամենամեծ ներգործությունը 
լսարանի վրա: Այն կարող էր ծառայել որ­
պես պայքարի միջոց: Դրամատուրգն իր 
ասելիքը կարող էր արտահայտել իր ստեղ­
ծագործության միջոցով:

Վահան Թոթովենցը կերտել է Դավթի 
կերպարը` համապատասխան օրվա պա­
հանջին, տոգորելով նրան հեղափոխա­
կան մարտիկի լուսապսակով եւ շեշտը 
դնելով ոչ այնքան ժողովրդի ազատագրա­
կան պայքարի վրա, որքան սասունցիների 
«քաղաքացիական կռվի» վրա: Հաղթելով 

Մսրա Մելիքին` Դավիթը շարունակում է 
պայքարը արդեն Սասունում` գլխավորե­
լով Սասնա ծռերի ապստամբությունը «հա­
րուստների» դեմ:

Հաշվի առնելով դրամայի ստեղծ­
ման ժամանակաշրջանը, երբ ռոման­
տիկական արվեստի դիրքերից էին վե­
րաիմաստավորվում բանահյուսության 
կերպարները, հասկանալի է դառնում դրա­
մատուրգի արարքը: Ժողովուրդը կարող 
է իր սիրելի հերոսներին վերագրել ամեն 
տեսակի սխրանքներ: «Թոթովենցի մո­
տեցումը պատմական նյութին,— նշում է 
Կ. Գրիգորյանը,— համապատասխանում 
էր Եղիշե Չարենցի պահանջներին, որ նա 
ներկայացնում էր պատմական դրամաներ 
գրող հեղինակներին» (Վ. Գրիգորյան, Սո­
վետահայ դրամատուրգիայի ձեւավորու­
մը, Երեւան, 1975, էջ 118): Չարենցի նման 
Թոթովենցն էլ Դավթին ներկայացնում է որ­
պես ռամիկ ժողովրդի շահերի պաշտպան` 
հակադրելով նրան Ձենով Օհանին (Ե. Չա­
րենց, Երկերի ժողովածու, հ. 4, Երեւան, 
1968, էջ 174):

«Նոր Բյուզանդիոն» դրաման սովետա­
հայ դրամայի ամենահաջողված օրինակ­
ներից մեկն է: Ժամանակին այն բեմա­
կանացվել է Փարիզում եւ բազմաթիվ այլ 
քաղաքներում: Համամիութենական կազմ­
կոմիտեի կողմից Դերենիկ Դեմիրճյանի 
«Քաջ Նազարը», Վ. Վաղարշյանի «Օղա­
կումը» եւ Թոթովենցի «Նոր Բյուզանդիոնը» 
արժանացել են բարձրագույն գնահատա­
կանների եւ մեծարման («Խորհրդային ար­
վեստ», Երեւան, 1933, №11):

Հետաքրքիր է, որ Թոթովենցն ուժերը 
փորձել է դրամատիկական բոլոր ժանրե­
րում` դրամա, կատակերգություն, ողբեր­
գություն եւ այլն: 1927 թվականին «Գրական 
դիրքերում»-ի համարներից մեկում նշվում 
է, որ Վ. Թոթովենցն ավարտել է «Քաոսի 

միջից» պիեսը, որը բեմադրել է Թիֆ­
լիսի թատրոնը («Գրական դիրքերում», 
Երեւան, 1927, №1, օգոստոս): Գրողն 
ավարտել է նաեւ «Սիրո եւ արյան ճան­
կերում» պիեսը:

1920-ական թվականների վերջերին 
Թոթովենցի ստեղծագործություններից 
հայտնի են «Հրդեհ» դրաման (1927) եւ 
«Մեծապատիվ մուրացկաններ» կատա­
կերգությունը (1928): 

«Հրդեհ» դրաման աչքի է ընկնում 
հեղինակի գաղափարական հայացք­
ների գնահատման իմաստով: Ստեղ­
ծագործությունը նվիրված է Հոկտեմբե­
րյան հեղափոխության տասնամյակին: 
Անդրեյի ու բանվոր Վասիլի կերպարնե­
րի միջոցով հեղինակը փորձել է առաջ 
քաշել հեղափոխության նվիրվածու­
թյան ու հայրենասիրության գաղափար­
ները, սակայն դրաման այնքան էլ հա­
ջողված չէ:

«Մեծապատիվ մուրացկաններ» կա­
տակերգությունը, որը Թոթովենցը գրել 
է պետական թատրոնի տնօրեն Մամի­
կոն Գեւորգյանի խնդրանքով, բեմադրել 
են ժամանակի հայկական գրեթե բոլոր 
թատրոնները: Աբիսողոմ աղայի դե­

րում պետական թատրոնում հանդես է եկել 
Մկրտիչ Ջանանը, որն իր անզուգական 
խաղով հիացրել է հանդիսատեսին:

«Մեծապատիվ մուրացկանները» պիեսի 
վերածելը մեծ գործ չէ,— գրում է վաստա­
կավոր թատերագետ Գառնիկ Ստեփանյա­
նը,— այլ ստեղծագործություն, եթե կուզեք` 
մասամբ հետազոտական աշխատանք, 
որին ձեռնարկել էին Ջանանն ու Թոթովեն­
ցը` Հակոբ Պարոնյանի ունեցած երկյու­
ղածության ու հարգանքի խոր գիտակցու­
թյամբ» (Ս. Ստեփանյան, Մկրտիչ Ջանան, 
Երեւան, 1960, էջ 116): Նրանց նպատակն 
է եղել ոչ թե «Մեծապատիվ մուրացկաննե­
րը» վերածել պիեսի, որն իրենցից տարի­
ներ առաջ կատարել է հայ բեմի անխոնջ 
մշակ Արամ Վրույրը, այլ նրանք, հիմք ըն­
դունելով ստեղծագործությունը, ստեղծել 
են մի այնպիսի դրամատիկական կառուց­
վածք, կատակերգություն, որը հավերժ 
կմնա թատրոնների խաղացանկում` որ­
պես դրամատուրգիական անզուգական 
գործ: Այս երկում որոշ դրվագներ օգտա­
գործված են Հակոբ Պարոնյանի «Քաղա­
քավարության վնասներից», «Ազգային 
ջոջերից»: Թոթովենցը եւ Ջանանը զգա­
լի աշխատանք են կատարել երկին ըստ 
ամենայնի դրամատիկական տեսք տալու 
համար: «Հեղինակները,— գրում է Գ. Ստե­
փանյանը,— ընդգծել են պիեսի սոցիալա­
կան կողմը, մի բան, որի համար լայն նյութ 
է տալիս Պարոնյանը հենց «Մուրացկան­
ներ» պատմվածքի այն տեսարանում, ուր 
Աբիսողոմ աղան զրուցում է լուսանկարչի 
հետ» (նույն տեղում, էջ 118):

Շարունակելի

Մերի ՀՈՎՀԱՆՆԻՍՅԱՆ
Բանասիրական գիտ. թեկնածու

Սկիզբը` էջ 2, 4
Իր ուխտին ու ազգային երազանքնե­

րին համապատասխան լուծում է փնտրում 
Արաքսը.

Քանի դեռ իմ զավակունք
Այսպես կու մնան պանդուխտ,—
Ինձ միշտ սգվոր կտեսնեք,
Այս է անխախտ իմ սուրբ ուխտ (1, 56)։

Նկատելի է, որ մայր Արաքսի այս այլա­
բանական հայրենականչն ուղղված է բո­
լոր ժամանակների հայ սերունդներին, որ 
նրանք լրջորեն խորհեն հայրենիքի ու ժո­
ղովրդի հանդեպ իրենց որդիական պարտ­
քի մասին: Այդ բանաստեղծությունը, որը 
նրա ստեղծման ժամանակակից Րաֆֆին 

անվանել է «հայոց երգի թագուհի», երգի է 
վերածել Իտալիայում երաժշտական կրթու­
թյուն ստացած Պետրոս Աֆրիկյանը:

Հայրենասիրական դաստիարակությու­
նը կարեւորագույն գործընթաց էր, որը 
Պատկանյանը նպատակադրված սկսում 
էր երեխաների օրորոցի հասակից, եւ բնավ 
պատահական չէ, որ նա գրական ուղու 
տարբեր տարիներին, մանկական բանաս­
տեղծություններից զատ, գրել է մի քանի 
օրորոցայիններ՝ «Օրորոցի երգ գյուղական 
այրի կնոջ» (1851), «Օրորոցի երգ» (1853), 
«Աղասու մոր երգը» (1862), «Վանեցի մոր 
երգը» (1877), «Օրորոցի երգ» (Արի իմ սո­
խակ, 1881): Մի ընդհանուր նպատակ միա­
վորում է բոլոր այս բանաստեղծություն­
ները. գիտակից հայ մայրը դեռ օրորոցից 

հայրենիքի կռվին պատրաստակամություն 
եւ թշնամուց վրեժ «կաթի հետ» ներարկե­
լով է դաստիարակում որդուն:

Պատկանյանը Դորպատում եղած ժամա­
նակ ներկա էր եղել այնտեղ հասած «Վերք 
Հայաստանի» վեպի ձեռագրի հրապարա­
կային ընթերցումներին ու քննարկումներին 
եւ դարձել Աբով յանի գրական դպրոցի ռո­
մանտիկական, ազգային-հայրենասիրա­
կան գծի անմիջական շարունակողներից 
մեկը: 1862 թ. արդեն տպագրված «Վերք 
Հայաստանի» վեպի անձնական ըն­
թերցման թարմ տպավորությամբ գրել է 
«Աղասու մոր երգը» խորագրով բանաս­
տեղծությունը՝ հետեւյալ բնութագրական 
ընծայագրով. «Նվեր Խաչատուր Աբով յանի 
անմահ հիշատակին»: Այս քերթվածը թե՛ 

ժամանակակիցների վրա Աբով յանի անմի­
ջական ներգործության վկայություններից 
է, թե՛ այդ հեղինակների գրական ազգակ­
ցության հավաստումը.

Չէ՛, իմ որդին շուտ կզարթի, ձին կըհեծնե 
սանձակոծ,

Հայի արցունքը կըսրըբե, կըդադրեցնե 
լաց ու կոծ,

Հայ եղբայրներ, քիչ էլ կացեեք, իմ 
Աղասին զարթեցավ,

Գոտին կապեց, թուրը կախեց ու իր 
նժույգ ձին նըստավ (1, 82)։

Շարունակելի

Սամվել ՄՈՒՐԱԴՅԱՆ
Բանասիրական գիտ. դոկտոր, պրոֆեսոր

ՎԱՀԱՆ ԹՈԹՈՎԵՆՑԸ ԴՐԱՄԱՏՈՒՐԳ

ՌԱ­ՓԱ­ՅԵԼ ՊԱՏ­ԿԱ­ՆՅԱՆ (1830—1892)

Սկիզբը` էջ 3, 6
Վերահաս մահը միայն կարող էր Սամիկ 

աղբարին փրկել տառապանքից, իսկ Եվնի­
կեին՝ շրջվելու պարտադրանքից։

Նուրբ հոգեբան Երուխանը մեկ բացում 
է հերոսի հոգեկան դրաման, մեկ սիրով 
բռնկված սիրտը, մեկ անսահման նվիր­
վածությունը, մեկ էլ՝ մեռցնելու չափ հզոր 
հիասթափությունը։ Բոլոր դեպքերում՝ կեր­
տած կերպարը համակրանք է առաջաց­
նում։

Հաճախ նրա հերոսները ջանք են գոր­
ծադրում չնսեմանալու, եթե զգացմունքը, 
եթե համբույրը դառնում են պայման որեւէ 
բանի։

Հետաքրքիր զարգացումներ ունի «Ձու­
կին փոխարեն» նորավեպը։ Խենթուկ, որբ, 
աչքաբաց տղա է Համբիկը, սրան-նրան 
ծառայող, բայց հուժկու մարմին ու մեծ 

կենսասիրություն կուտակած։ Փողոցի այդ 
տղային անծանոթ էր կինն իր հմայքներով։ 
Սակայն դա միայն այն ժամանակ էր, երբ 
փոքր ծառայություն մատուցեց օրիորդ Սի­
րանույշին՝ օգնելով տանել նրա երկու խո­
շեր ծրարները։ Օրիորդի մեծաշուք կերպա­
րանքից մի քիչ խռովված, նրանից բուրող 
օծանելիքից զգլխած՝ զգում էր շրջազգես­
տի շրշյունը, քարահատակի վրա մանրիկ 
ոտքերի խրոխտ քայլը, հովանոցի ճոճելը։

Աղջկա կոպիտ մերժումը կործանարար 
հետեւանք չի ունենում հերոսի համար։ 
Համբիկն ուրիշ թաղ է տեղափոխվում։ Սի­
րանույշի ամուսնությունն Արամի հետ վեր­
ջանում է անհաջողությամբ։ Արամը, «իրմե 
պաղած», դավաճանում է՝ կնոջը դրդելով 
զանազան ժողովրդական բժշկության, գու­
շակների մոտ փնտրելով ամուսնու սիրտն 
իր վրա կրկին տաքացնելու միջոցներ։ Նա 

փնտրում է «վախտն անցած» դժվար հայ­
թայթվող ձկներ։ Միայն Համբիկի մոտ կան 
դրանցից։ Ահա եւ նրանց հանդիպումը։ Սի­
րանույշը մոռացել էր Համբիկին։ Սակայն 
վերջինս անկարող էր մոռանալ աղջկան։ 
Նա համբուրում է Համբիկին։ Համոզիչ է նո­
րավեպի ավարտը. Համբիկը հասկանում 
է, որ չկար նախկին հպարտ աղջնակը։ 
Դժբախտ կնոջ վիճակից օգտվելը վիրավո­
րական կլիներ իր զգացմունքների համար։ 
Ամեն ինչ մնում է անաղարտ եւ երազային։

Այսպիսով՝ Երուխանի՝ իրենց բոլոր 
արատներով, թերություններով հերոսները 
կյանքի դժգույն երանգների միջով անցած 
մարդիկ են, մարդիկ, որոնք իրեց ողբեր­
գությունների մեջ անգամ գեղեցիկի, սիրո, 
երազների կրողներ են՝ թող որ անիրական։

Տպաքանակը՝ 1175

Կարսի պատմական ժառանգությունը
Հայոց պատմական Կարս քաղաքը 

գտնվում է Արեւմտյան Հայաստանի Այ­
րարատ նահանգի Վանանդ գավառում 
(այժմ՝ Թուրքիա): Հնում քաղաքն անվանվել 
է Կարուց քաղաք, հետագայում թուրքերեն 
հնչմամբ՝ Ղարս։

Հայ եւ օտար մատենագիրները, մասնա­
վորապես՝ Ստեփանոս Տարոնեցին, Թովմա 
Արծրունին, Արիստակես Լաստիվերցին, 
Մատթեոս Ուռհայեցին եւ այլք, տարբեր 
կերպ են հիշատակում այս քաղաք-բերդը՝ 
«Կարուց բերդ», «Ամուրն Կարուց», «Ամ­
րոցն Կարուց» եւ այլն: Թեեւ կառուցվել է 
ավելի վաղ, սակայն պատմական աղբյուր­
ներում Կարսի բերդն առաջին անգամ հի­
շատակվում է 9-րդ դարի իրադարձություն­
ների կապակցությամբ, երբ արդեն ուներ 
ռազմական եւ տնտեսական կարեւոր նշա­
նակություն:

Կարսում կային արքունի գանձատներ եւ 
մթերանոցներ: Երբ 888 թվականին Վանան­
դի իշխան Սահակ Մլեհն ապստամբեց հա­
յոց թագավոր Աշոտ Ա Բագրատունու դեմ, 
պատճառ դարձավ, որ Վանանդն իր Կարսի 
բերդով միացվի արքունի կալվածքներին: 
Իսկ 10-րդ դարի առաջին քառորդին Կարսն 
արդեն հայտնի քաղաք էր: 929 թվականին 
Աբաս թագավորը Կարսը դարձրեց թագա­
վորանիստ քաղաք, ամրացրեց միջնաբեր­
դը եւ 930—940 թվականներին կառուցեց 
Սուրբ Առաքելոց եկեղեցին, որին կանդրա­
դառնանք ստորեւ:

961 թվականին Աշոտ Գ Ողորմածն ար­
քունիքը Կարսից տեղափոխեց Անի: 963 
թվականին նրա եղբայրը՝ հայոց սպարա­
պետ Մուշեղը, իրեն հռչակեց Վանանդի թա­
գավոր՝ Կարսը դարձնելով կենտրոն: Մուշե­
ղի հաջորդի եւ որդու՝ Աբասի (984—1029) 
օրոք Կարսը բարեկարգվեց եւ տնտեսա­
պես հզորացավ: 1054 թվականին սելջուկ-
թուրքերը, Տուղրիլ բեկի գլխավորությամբ, 
հարձակվեցին Կարսի վրա, սակայն Գագիկ 
Աբասյանի զորքերը հակահարված տվե­
ցին սելջուկներին եւ դուրս շպրտեցին երկ­
րամասից: 1064 թվականին սելջուկները, 
Ալփ-Ասլանի ղեկավարությամբ, նորից ար­
շավեցին Հայաստան: Գագիկ Աբասյանը, 
երկրամասն ավերածություններից ու աս­
պատակություններից փրկելու համար ճաշ­
կերույթ կազմակերպեց Ալփ-Ասլանի եւ նրա 
զորքերի համար ու դաշինք կնքելով՝ պահ­
պանեց իր գահն ու թագը: Սակայն, վախե­
նալով հետագա հարձակումներից, 1065 
թվականին Վանանդը՝ Կարսի հետ միասին, 
զիջեց բյուզանդական կայսր Կոստանդին 
Դուկասին՝ փոխարենը կալվածք ստանալով 
Կապադովկիայում: Այնուամենայնիվ, 1071 
թվականին տեղի ունեցած Մանազկերտի 
ճակատամարտում բյուզանդական զոր­
քը պարտություն է կրում սելջուկներից, եւ 
Կարսն անցնում է վերջիններիս՝ դառնալով 
ամիրայության կենտրոն:

1206 թվականին հայ-վրացական միա­
ցյալ զորքերը, Զաքարե եւ Իվանե Զաքա­
րյանների հրամանատարությամբ, Կարսն 
ազատագրեցին սելջուկյան տիրապետու­
թյունից եւ միացրին վրաց թագավորությա­
նը: Կարսում նշանակվեց կառավարիչ:

1236 թվականին Կարսը նվաճվեց մոն­

ղոլների կողմից: Իսկ 1284 թվականին քա­
ղաքն անցավ Սադուն Արծրունուն:

Կարսն արհեստագործության եւ առեւտ­
րի խոշոր կենտրոն էր։ Այն առեւտրաուղի­
ներով կապված էր Անիի, Դվինի, Արծնի, 
Կարինի, Տփղիսի, Տրապիզոնի եւ այլ քա­
ղաքների հետ՝ նշանակալից դեր խաղալով 
տարանցիկ առեւտրի ոլորտում: Արիստա­
կես Լաստիվերցին հիշատակում է Կար­
սի հարստությունը՝ ամբարված «ծովից ու 
ցամաքից»: Աբաս թագավորը հոգ տարավ 
քարավանային ճանապարհների անվտան­
գության մասին: Տարբեր երկրներից Կարս 
էին այցելում առեւտրական քարավաններ: 
Արաբ աշխարհագիր Յակուտը նշում է, որ 
Կարսից արտահանվել է մետաքս: Հայոց 
կաթողիկոս Ներսես Շնորհալին Կարսն ան­
վանում է «հոյակապ» քաղաք՝ բնակիչների 
թվում հիշատակելով հմուտ արհեստավոր­
ներին ու վաճառականներին:

11-րդ դարում Կարսում գործել է բարձ­
րագույն դպրոց՝ վարդապետարան: Սա­
կայն թաթար-մոնղոլական տիրապետու­
թյան օրոք Կարսն անկում ապրեց: 1394 
թվականին Կարսը գրավեց եւ ավերեց 
Լենկթեմուրը: Այնուհետեւ՝ թուրք-պարսկա­
կան բախումների ընթացքում (16—18-րդ 
դդ.), Կարսը մի քանի անգամ ձեռքից ձեռք 
է անցել եւ ենթարկվել նորանոր ավերածու­
թյունների: 1639 թվականի պայմանագրով 
Կարսն անցել է Թուրքիային եւ դարձել էլա­
յեթի (վիլայեթի) կենտրոն: 1639 թվականից 
հետո տնտեսապես որոշակի զարգացում է 
ապրել:

Մինչեւ 1670 թվականը Կարսը շարունա­
կում էր մնալ որպես Վանանդի եպիսկոպո­
սանիստ քաղաք: Ուներ ռազմավարական 
կարեւոր նշանակություն: Կարսի հյուսիսում 
կառուցված էր բարձր եւ անառիկ միջնա­
բերդը, որը ստորգետնյա ուղիով կապված 
էր Կարս գետի հետ: Միջնաբերդը չորս 
կողմից շրջապատված էր անմատչելի ժայ­
ռերով ու անդնդախոր հովիտներով: Կար­
սագետի վրա կառուցված էին քարաշեն 
կամուրջներ:

1548 թվականին Թուրքիան գրավեց 
Կարսը եւ 1579 թվականին դարձրեց իր 
կարեւոր ռազմական հենակետերից մեկը: 
Միջնաբերդը հիմնովին վերաշինվեց, ավե­
լացվեցին չորս նոր ամրություններ, արեւե­
լ յան կողմում փորվեց խոր խրամափոս: 17-
րդ դարի թուրք գրող Էվլիյա Չելեբին նշում 
է, որ Կարսի բերդն ուներ քարաշեն ամրա­
կառույց պարիսպներ՝ պահակատներով, 
երկաթե երեք դարպասներ, 220 ամրակուռ 
աշտարակներ, 2080 պատնեշ եւ պատվար: 
Պարիսպների անկյուններին կային չորս 
մեծ աշտարակներ՝ հայերեն արձանագրու­
թյուններով եւ խաչարձաններով: Պարսից 
Նադիր շահը երկու անգամ՝ 1735 եւ 1744 
թվականներին, պաշարել է Կարսը, սակայն 
գրավել չի կարողացել: Ռուս-թուրքական 
պատերազմից հետո Կարսի միջնաբերդը 
նորից վերակառուցվեց: Կարս գետի զույգ 
բարձրադիր ափերին հիմնվեցին նոր ամ­
րություններ, որոնք միմյանց միացվեցին 
կամուրջներով, ճանապարհներով:

19-րդ դարի սկզբին Կարսն ուներ 850 
տուն, որից 600-ը՝ հայկական: 1830 թվա­

կանին մոտ 5500 հայ Կարսից գաղթեց 
Փամբակ-Շորագյալի դիստանցիա, իսկ 
Արեւմտյան Հայաստանից Կարս գաղթեցին 
նոր բնակիչներ:

1828 թվականի հունիսի 23-ին Կարսը 
գրավվեց ռուսների կողմից, սակայն հա­
ջորդ տարի կրկին վերադարձվեց Թուր­
քիային: 1855 թվականի նոյեմբերի 16-ին՝ 
6-ամսյա պաշարումից հետո, ռուսները 
կրկին տիրեցին Կարսին, սակայն 1856 
թվականի օգոստոսին դարձյալ այն վե­
րադարձրեցին թուրքերին: 1877 թվա­
կանի նոյեմբերի 6-ին ռուսական զորքը, 
գեներալ Հ. Լազարեւի գլխավորությամբ, 
երրորդ անգամ գրավեց Կարսը: Ռու­
սաստանի կազմում քաղաքը դարձավ 
Կարսի մարզի կենտրոնը, զարգացավ, 
ավելացավ բնակչության թիվը: 1878 թվա­
կանից հետո Կարս գետի աջ ափին՝ միջ­
նաբերդից հարավ ընկած հարթության 
վրա, հիմնվեցին Կարսի նոր թաղամա­
սերը՝ ընդարձակ փողոցներով, քարաշեն 
տներով: Կարինից, Ալեքսանդրապոլից, 
Ախալցխայից, Ախալքալաքից շատ հայեր 
գաղթեցին Կարս: 1913 թվականի տվ յալ­
ներով՝ Կարսն ուներ 12 175 բնակիչ, որից 
10 250-ը՝ հայ, 912-ը՝ թուրք, մնացածը՝ 
հույներ, ռուսներ եւ այլն:

Կարսում բացվեցին գարեջրի, օճառի, 
կրի, աղյուսի, հանքային ջրերի գործարան­
ներ: Քաղաքը խճուղիներով եւ երկաթուղով 
կապված էր Ալեքսանդրապոլի (այժմ՝ Գյում­
րի), Սարիղամիշի հետ: 1883 թվականից 
Կարսում ստեղծվեց Հայոց բարեգործական 
ընկերության մասնաճյուղ: Նույն թվակա­
նից հրատարակվում էր «Կարս» ռուսական 
շաբաթաթերթը: Քաղաքը կառավարում էր 
ոստիկանական հատուկ վարչությունը, որի 
կազմում կար երկու պատգամավոր՝ քաղա­
քացիներից:

20-րդ դարում Կարսում կար հայկական 
երեք եկեղեցի՝ Ս. Նշան, Ս. Աստվածածին 
եւ Ս. Գրիգոր, ռուսական՝ երկու՝ Ս. Առա­
քելոց, Ս. Միքայել Հրեշտակապետի, հու­
նական՝ մեկ՝ Ս. Գեւորգ, որին կից գործում 
էր ուսումնարան: Ինչպես վերը նշվեց, հա­

յոց Աբաս Բագրատունի թագավորի օրոք 
(928—953), Կարսում կառուցվեց Սուրբ 
Առաքելոց եկեղեցին: Մաստարայի եկեղե­
ցու տիպի այն կենտրոնագմբեթ կառույց 
է՝ չորս աբսիդով, արեւելքից երկու ավան­
դատներով: Թմբուկն արտաքուստ տաս­
ներկու նիստանի է՝ զարդարված զույգ 
որմնասյուներին հիմնվող քանդակազարդ 
կամարաշարով: Նիստերի հատման կո­
ղերին՝ կամարաշարի անկյուններից վեր, 
կան մարդու կերպարանքով բարձրաքան­
դակներ: Ներկայում եկեղեցին դարձրել են 
մզկիթ, որը որպես այդպիսին՝ ծառայում 
է դեռեւս 1579 թվականից: Ռուսաստանի 
կազմի մեջ մտնելուց հետո եկեղեցին վե­
րածվում է ռուս ուղղափառ եկեղեցու: 1917 
թվականին, երբ Կարսը կրկին անցնում է 
թուրքերի տիրապետության տակ, Ս. Առա­
քելոց եկեղեցին հերթական անգամ վերած­
վում է մզկիթի: 1918 թվականին՝ Հայաստա­
նի առաջին Հանրապետության հռչակման 
ժամանակ, կառույցը գործում էր որպես 
հայկական եկեղեցի: Այնուհետեւ՝ 1920 
թվականից, Ս. Առաքելոց եկեղեցին կրկին 
վերածվում է մզկիթի:

Բացի վերոնշյալ պատմամշակութա­
յին ժառանգությունից՝ Կարսի կարեւորա­
գույն արժեքներից է նաեւ «Կարսի Ավե­
տարան»-ը կամ, ինչպես անվանում են, 
«Գագիկ թագավորի Ավետարան»-ը: Այն 
11-րդ դարի հայկական մագաղաթյա ձեռա­
գիր է՝ գրված եւ պատկերազարդված Կար­
սի Գագիկ Աբասյան թագավորի համար: 
Այժմ ձեռագիրը պահպանվում է Երուսա­
ղեմի Ս. Հակոբյանց վանքում: Բաղկացած է 
481 թերթից, տեղ-տեղ կտրտված է, հետա­
գայում՝ խնամքով նորոգված: Կաշեկազմ է՝ 
ոսկեզօծ շրջանակով, մեջտեղում՝ խաչ: Եր­
կաթագիր է: Գլխատառերը զարդարված են 
տերեւներով, ծաղիկներով, կենդանիների 
գլուխներով:

Կարսը տվել է շատ անվանի եւ ուսյալ 
մարդիկ։ Կարսում է ծնվել նաեւ հայ մեծա­
նուն բանաստեղծ Եղիշե Չարենցը:

Անուշ ԱՂԱՍԱՐՅԱՆ

«Փոքր մարդու» դրաման Երուխանի նովելներում


